
        
            
                
            
        

    
	X. САМПИЛДЭНДЭВ

	 

	Д. ПҮРЭВДОРЖИЙН ЯРУУ НАЙРАГ

	 

	ШУА, ХЭЛ ЗОХИОЛЫН ХҮРЭЭЛЭН Улаанбаатар хотноо 1998 онд эрхлэн хэвлүүлсэн “МОНГОЛЫН УРАН ЗОХИОЛЫН ТҮҮХИЙН ЗАРИМ АСУУДАЛ” номоос Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Д. ПҮРЭВДОРЖИЙН ЯРУУ НАЙРАГ

	Монгол улсын төрийн шагналт, ардын уран зохиолч Д. Пүрэвдорж бол 1950-иад оны эхэн үеэс уран бүтээлийн гараагаа эхэлж монгол яруу найргийг уянгалаг аяс, уран санаагаар баяжуулахад цэцэн цэлмэг хэллэг бүхий уран тод дүрслэлтэй бүтээлээрээ хувь нэмэр оруулж, ялангуяа найраглалын төрлөөр олон шилдэг зохиол туурвисан яруу найрагч юм. Д. Пүрэвдорж 1933 онд Өвөрхангай аймгийн Бүрд сумын нутагт малчин ардын гэр бүлд төржээ. Бага дунд сургуульд суралцан улмаар Улаанбаатар хотноо Марксизм Ленинизмийн оройн их сургуулийг төгссөн байна. Багаасаа уран зохиол сонирхон 1952 оноос шүлэг бичиж улмаар 1953 онд Улсын хөгжимт драмын театрт ажиллаж байхдаа «Алтан намар» хэмээх дууны үг бичсэн нь нийтийн анхаарлыг татан зохиолч алдрыг хүртээжээ. 

	ЗХУ-ын Москва хотноо А. М. Горькийн нэрэмжит утга зохиолын дээд сургуульд суралцан 1965 онд төгссөн нь яруу найрагчийн уран бүтээлийн өсөлтөд онцгой нөлөө үзүүлсэн билээ. 1956 онд «Бяцхан аялал» нэртэй анхны номоо хэвлүүлсэн үеэс «Улаан оч» (1957), «Хаврын дуу» (1957), «Талын туяа» (1960), «Ойн чуулга» (1963), «Бужаагийн ярьсан домог» (1964), «Жигүүрт цагаан гэр» (1966), «Түмэн баатрын дурсгалд» (1968), «Нар тойрсон зам» (1970), «Хээрийн цай» (1973), «Сэгс цагаан богд» (1976), «Зэсэн уулын бичээс» (1982), «Тэнгэрт хайлсан тууль» (1984), «Алган дээр буусан од» (1983), «Хөх даалимбан тэрлэг» (1984), «Бурхад ба хүмүүс» (1985), «Хялар хатан» яруу найргийн олон ном нийтлүүлж монгол яруу найргийн санд «Чингисийн тахилга» (1991), «Шоовдор шүлгүүд» (19 ) зэрэг үлэмжийн хувь нэмэр оруулсан юм. 

	Д. Пүрэвдорж шилдэг бүтээлээрээ 1969 онд МЗЭ-ийн шагнал, 1981 онд БНМАУ-ын төрийн шагнал, 1996 онд Монгол улсын «Ардын уран зохиолч» цол хүртжээ. 

	Гэвч түүний уран бүтээлийн замнал ямагт дардан цагаан байсангүй. 1962 онд «Чингис» шүлэг, «Тусгаар тогтнолын дуулал» найраглал зэрэг түүх, эх орны сэдэвтэй шилдэг бүтээлүүдээ туурвисныг нь социалист интернационализмын үзэл санаанд харш үндсэрхэг үзлийн амьсгалтайд тооцон хэвлэн түгээхийг хориглож төрийн шагналд шилдэг бүтээл нь дэвшихэд нь МАХН-ын Төв хорооноос 6 удаа хасаж 1981 онд олон түмний хүсэлтээр арга буюу уг шагналыг олгож байлаа. 

	Д. Пүрэвдоржийн уран бүтээл, сэдэв, төрөл хэлбэрийн аль алинаар маш баялаг юм. Дөрвөн мөртөөс эхлэн шүлгийн бүхий л хэлбэрүүд, дууль, найраглал, магтуу, дуурийн цомнол гэх мэтчилэн яруу найргийн бичээгүй төрөл хэлбэр бараг байхгүй гэж болно. Мөн сэтгэлийн нандин нууцыг нээсэн зөөлөн уянга, иргэний бадрангуй аяс хосолсон түүний яруу найрагт эх орон, ард түмнийхээ яруу алдрыг магтан дуулсан агуулгаар баялаг билээ. Иймд «Д. Пүрэвдоржийн уран бүтээлийн сэдэв санааны цар хүрээ маш өргөн, урлах эрдмийн хувьд өвөрмөц билээ1». Д. Пүрэвдорж улс төр, иргэний болон уянгын олон шүлэг бичсэн нь манай яруу найргийн эрдэнэсийн санд зохих байраа эзлэн оржээ. Эдгээр шүлэгт сэтгэлийн нандин уянга, улс төр, иргэний дайчин аяс, бодол сэтгэлгээний гүнзгий эргэцүүлэл цөм бий. Түүний яруу найргийн гол дүр нь «20 дахь зууны монголд» хувьсгалт орны эрх чөлөөт иргэн болж төрсөндөө бахархан «Миний нэр Монгол» гэж тунхаглаж буй бадрангуй сэтгэлтэй хөдөлмөрийн хүн буюу

	 

	Өглөөн нарны цацраг атгаж

	Өргөөндөө мандаах малчин хүн

	Үдийн нарыг атрын хөрсөнд

	Үртэй суулгах тариачин хүн

	Оройн нарыг хотын дээвэрт

	Одтой суулгах ажилчин хүн юм. 

	 

	Ийнхүү Д. Пүрэвдорж социалист эх орныхоо эзэн болсон иргэний сэтгэлийн догдлол бахархлыг нээн бичих талаар эрэл хийж «Миний нэр-Монгол» (1961), «Би Монгол улсын иргэн» (1972), «Манайхан» ( ), «Би бахархах юмтай хүн (1964), «Тусгаар тогтнолын дуулал» (1962—1989) зэрэг шүлэг бичсэн нь 1960, 70-аад оны нийтлэл уянгад томхон байр эзэлж байна. 

	Эдгээр нь утга агуулгын хувьд цуврал шүлгийн шинжтэй бөгөөд хамгийн анх бичсэн «Миний нэр Монгол» шүлэг нь тэдгээрийн утга санааны хураангуй шинжтэй юм. Яруу найрагч Д. Пүрэвдорж монголын эгэл олон айл өрхийг манайх, эх орныхоо энгүй их баялгийг минийх гэж хэлэх эрхтэй эрхт монголын хүүгийн өрнүүн сэтгэлийн догдлолыг нээн «Миний нэр Монгол» (1961) гэдэг шүлгээ бичжээ. Уг шүлэгт нэг талаас харахад эгэл жирийн хөдөлмөрч хүн боловч нөгөө талаас үзэхэд хувьсгалч гүрний эзэн хүн мөнийг өгүүлжээ2. Д. Пүрэвдорж «Миний нэр Монгол» шүлэгтээ «түмэн ардын адилаар төрөө барьдаг» эзэн болсон шинэ монголын иргэний бахархлыг

	 

	«Сүндэрлэн боссон үйлдвэр нь

	Сүмбэрлэж боссон уурхай нь

	Ургац бүрхсэн тал нь 

	Ухаа бүрхсэн мал нь

	Тэр нутгийн баян нь

	Тэр ардын буян нь

	Бүгдээрээ манайх

	Бүгдээрээ минийх

	Миний нэр Монгол

	Миний дүр Монгол» 

	 

	хэмээн хөгжил цэцэглэлтийн бүх ололт амжилт, байгаль нийгмийн баялаг бүхэн нь ард түмний өмч болсон монгол орны түмэн ардын адилаар төрөө барих эзэн болсон иргэний бахархлыг тунхагласнаа «Би бахархах юмтай хүн» шүлэгт утга агуулгын хувьд улам өргөжүүлэн манай үеийн шинэ хүний бахархал бол «өрнө дорнын хооронд туурга тогтуун орших гэж өрлөг Сүхбаатарын хоолойгоор тусгаар тогтнолоо зарлах гэж хорьдугаар зууны монголд ардын гэгээн төрийн алтан сүлдийг түшсэн ард монголын удам аав ээжийн хүү» нь болсны учир «үүгээрээ би бахархахгүй юм бол юугаараа би бахархах юм бэ?» хэмээн ард түмнийхээ баатарлаг түүхээр бахархаж байгаа төдийгүй

	 

	Газрын шар тарианы

	Будаа шишлэх тэргүүнд

	Галт том зуухны

	Ган хайлах илчинд

	Эхний чулууг тавьсан

	Шинэ хотын бууринд

	Элэг бүтэн хүүхдийн

	Эрүүл саруул мишээлд

	Маш сайхан орныхоо

	Маргаашийг би харж байна. 

	 

	хэмээн эх орныхоо өнөөдрийн дүр зургаас ирээдүйн хөгжлийг олж харж түүнд хөдөлмөр бүтээлээ нэмэрлэх хүсэлтэй уянгын дүр шинэ хүний санаа бодлыг нээн бичсэн юм. Тэгвэл «Манайхан» шүлэгтээ

	 

	Агармаг цантай хөлгийн амыг татаж үзээгүй

	Адууч нэгэн ард бий. 

	Аав минь тэр билээ

	Саасан цагаан сүү шигээ санаа сэтгэл өгөөмөр

	Саальчин нэгэн буурал бий. 

	Ээж минь тэр билээ

	Аварга лут үйлдвэрт арван машин эзэмшсэн

	Ажилчин даруу бүсгүй бий 

	Дүү минь тэр билээ

	Ган хөлөг онгоцоор амуу тариа хураасан

	Галтай цогтой хархүү бий 

	Дүү минь тэр билээ

	 

	хэмээн хүн бүр нь улс, ард, соёлын аль нэгэн салбарт хөдөлмөр ажилд шамдсан нэгэн өрх гэрийнхнээр ард түмнээ төлөөлүүлэн эрх чөлөө, зол жаргалтай амьдралыг нь магтан дуулсан байдаг. Тэгвэл «Тусгаар тогтнолын дуулал» нь эх орны сэдвээр бичсэн эдгээр шүлгийн агуулгыг бүрэн багтаасан буюу улс орныхоо эрт эдүгээгийн түүхийг хамарсан дүрслэгдэхүүн болон байгаль, нийгэм, үндэсний аж төрөл, соёлын гайхамшигт зүйлийг тусгаар тогтнолын бэлгэдэл болгосон утга санаа нь өргөн цар хүрээтэй болсноороо (зохиогч нь хэвлүүлэхдээ шүлэг гэж даруухан нэрлэсэн ч) найраглалтай дүйцэхүйц бүтээл болсон юм. Түүнчлэн улс төр-иргэний нийтлэл уянгад зууралданги байсан ерөнхийлөн тоочих барилаас зайлсхийн уран санаа, тод дүрслэл, цэцэн цэлмэг шүлэглэлтэй бичсэнээрээ урлах эрдмийн хувьд 1960—1970 хэдэн онд уянгын найраглалуудаараа яруу найрагт уран сайхны нээлт шинэчлэл хийхийн угтал болсон билээ. 

	 

	Ханат цагаан гэрийн

	Од хийморийн тооно дээр

	Хамаг ардын тулсан

	Омог халуун голомт дээр

	Хан Алтай аавын

	Онгон тэргүүн оргил дээр

	Хатан Онон ээжийн

	Одод орчих мандал дээр

	Тусгаар тогтнолын дууллыг

	Тунхаглан бичнэ би 

	 

	гэж эхэлж буй энэ шүлгийн гол санаа нь тусгаар тогтнол гэдэг бол ерөнхий тунхаг бус бөгөөд байгалийн сүрлэг гайхамшигт сайхан (Хан Алтай аавын онгон тэргүүн оргил. Хатан Онон ээжийн одод орчих мандал. шинийн нялх ногоо ханшиж задрах газар гэх мэт), үндэсний аж төрөл, түүх соёлын дурсгал (ханат цагаан гэрийн од хийморийн тооно, ган төмөр дөрөөний сүү өргөсөн толио, аавын мөнгөн хазаарын найман цэнгийн товруу, Азын алаг мэлхийний наян нэгэн шагай, Эрдэнэ зуугийн хэрмийн зуун найман суварга, эгнэгт орших бэлгэдэл алтан соёмбын гачил гэх мэт); Ардын хувьсгалын түүхэн ялалт (Шивээ хиагтыг авсан хатан зоригтны алдар, ардын журамт цэргийн өргөж явсан туг, ухаант жанжин Сүхийн зарлан дуудсан тунхаг), орчин үеийн бүтээн байгуулах хөдөлмөр (саагьсан улаан хүдрийн ган царцах хайлш, балтаар давтан ширээсэн анжисны торгон ир, багц дүүрэн ургасан атрын тарианы мөр, энэ зууны өргөөний зуун түмэн цонх, хөх тэнгэрт сүмбэрлэсэн үйлдвэр уурхайн яндан гэх мэт)-ийн тухайн тодорхой дүрслэлээ нийгэм улс төрийн агуулгаар баяжуулж (шинэ хуучин түүхийн хамгийн үнэн хуудаснууд, эрх чөлөөний зар лиг, ардын үндсэн хууль, улсаа ачлан захирсан засаг төрийн сүлд) эх орны эрхэм нандин бүхэнд шингээн тусгаар тогтнолын дууллыг тунхаглана, бичнэ би хэмээн бахархан дүрсэлсэнд оршино. 

	«Тусгаар тогтнолын дуулал» шүлгийн утга санаа нь

	 

	Өргөн цээж чөлөөтэй

	Амьсгалж яваа агаар дээр

	Өөрийн толгой мэдэлтэй

	Амьдарч яваа заяан дээр

	Тусгаар тогтнолын дууллыг

	Тунхаглан бичнэ би 

	 

	хэмээн тусгаар тогтносон эх орны эрх чөлөөт иргэний бахархал шингэсэн бадаг болон

	 

	Нүүдлийн өргөөнд нэгдсэн

	Монгол аймгийн холбоон дээр

	НҮБ-ийн шилтгээнд заларсан

	Монгол улсын далбаан дээр

	Тусгаар тогтнолын дууллыг

	Тунхаглан бичсэн би 

	 

	гэж эх орныхоо тусгаар тогтнолыг баталгаажуулсан эрт эдүгээгийн түүхийг хамарсан мөрүүдэд зангилагдаж байгаа юм. 

	Эл бүтээлийг францын зохиолч П. Эльюрийн «Эрх чөлөө» шүлгээс санаа авч бичсэн гэлцдэг боловч хэлбэр зохиомжийн хувьд монгол ардын уул усанд цацал өргөх шүлэгтэй уламжлалын холбоо илүүтэй гэж болно. Тэгэхдээ цацал өргөх шүлэгт монгол орны алдартай уул усны нэрийг нэрлэн тоочсон байдаг бол «Тусгаар тогтнолын дуулал» нь байгалийн дүрслэлээс гадна нийгэм, түүхийн баялаг агуулгатайн зэрэгцээ «Бидэрт мөнгөн сарны хоймор унах туяан дээр, өглөө бүрийн нарны асгаран буух цацраг дээр» гэх мэтээр яруу сайхны амт шимт бүхий үйл хөдөлгөөнт дүрслэлтэйгээрээ урлах эрдмийн шинэчлэлт болсон юм. Д. Пүрэвдорж шинэ хүний тухай магтан дуулахдаа түүний гол нэгэн шинж болох өөдрөг үзэл, бадрангуй хүсэл, тэмүүлэлт шинжийг эх орон ард түмнийхээ өмнө хүлээсэн үүрэг хариуцлага, нийгмийн ухамсартай холбон шүлэглэдэг юм. Өөрөөр хэлбэл «Хүч сорин уралдъя» шүлэгтээ: «энэ үе маань эрдмээр өөдлөх эрин, ажлаар амьдрах аяс, хамтаар хэмжих үес тул гэрийн хойморт ханхайж зүгээр суухын аргагүй, хэр чадлаараа оролцон зүтгэх нь чухал болсныг түүнчлэн амьд явахын сайхныг амталж үзэх хүслэн бол ариун үнэнээр замаа хийж өргөн амьдралтай хөлөө нийлүүлж өнө хойчдоо дурсгалтай амьдарч өсөж бойжсон эх нутаг, тулж түшсэн ард олонтойгоо догдлох зүрхээ холбон, довтлох цагтай хүчээ сорин уралдах явдал юм3» хэмээн өгүүлсэн юм. 

	Д. Пүрэвдоржийн яруу найрагт цэрэг, эх оронч сэдэв тодорхой байртай. Эх орон ард түмнээ харь дайснаас өмгөөлөн баатарлаг гавьяа байгуулсан цэрэг эрсийн яруу алдрыг ерөнхий сүржин магтаалаар бус уран санаа, тодорхой дүрслэлтэй магтан дуулдаг билээ. Тухайлбал, «Халх голын дайчдад» шүлэгтээ: манай цэрэг эрс «сүүгээр мялаасан дөрөөн дээрээс сүүдэр дайрсан Дорнын тал руу харийн сум харвах зайгүй хана болон эрслэн орж» ялалт байгуулсны үр дүнд

	 

	Халх голын ус намдахад

	Хамаг голын ус налайж

	Баянцагааны нуруу амрахад

	Баруун Алтайн орой амарсан

	 

	хэмээн улс орон даяар амгалан болсон тухай уран санаа, тод дүрслэлтэй бичжээ. Цэрэг эх орны сэдэвт шүлгүүд нь дайныг эсэргүүцэн энх амгаланг хүсэмжилсэн ард түмнийхээ сэтгэлийн догдлолыг тод томруун харуулснаараа онцлогтой. Эхэн үеийнхээ бүтээлд «Бидний дуу» (1956)-нд

	 

	Сая сая залуучууд биднийг

	Санаа зориг энх тайван

	Бидний дуу бүхний дуу

	Бууны дуунаас хавьгүй хүчтэй 

	 

	хэмээн утга төгөлдөр тунхагласан нь энхийн уриаг «Цэрэг танаа» (1962), «Хүн төрөлхтөнд хүргэх үг» (1981) шүлгүүддээ утга урын хувьд төгөлдөржүүлсэн юм. «Цэрэг танаа» шүлэгтээ «хоёр дайны улаан гараар хорвоод тарьсан чагтан ойд эцсийн хүүгээ алдсан эх элс рүү нулимс дусааж» түрүүчийн дайны уй гашууг дуусаагүй байхад дайсны гараас зэвсэг авч дахин шинэ аюулд учруулахын төлөө онилон шагайж байгаа цэрэг эрд хандаж дайны талбараас «хонгор ханиа тэврэх гаргүй хоосон ханцуй унжуулж ирсэн» цэрэг эр «битгий бууд, бид хүмүүс» гэдгийг сануулж буйгаар бичсэн бөгөөд, эл шүлэг дайныг жигшүүлэх, хүний сэтгэлийг хөдөлгөх эгзэгтэй үг, чухамхүү хэрэгтэй дүрийг сонгон авч чадсан учраас бадаг бүр нь бүхэл бүтэн уянга болж чадахуйц бичигдсэн нь нэг үйл явдлаар холбогдсон цуврал... шинжийг илтгэх юм4». 

	1980 хэдэн оны эхээр бичсэн «Хүн төрөлхтөнд өргөх үг» шүлэг нь цаг үетэйгээ гүн холбоотой явж энхийг эрхэмлэсэн монгол түмнийхээ сэтгэлийн догдлолыг уран яруу дүрсэлсэн бүтээл болсон юм. Эл бүтээлд дайны хэнээтнүүд зэвсэглэлээр улайран хөөцөлдсөний уршгаар дайны аюул занал эрс нэмэгдэн «дарьтай торх» шиг болсон дэлхийн хүн амын «амьдралын халуун зүрхэнд атомын цэнэгтэй пуужин» онилж, тэнэг эздийн толгойгүй гар тэсрэх бөмбөгний товчин дээр буй сэтгэл түгшим эгзэгтэй үед дэвшилт хүн төрөлхтөнд хандан, 

	 

	Хол ойрын эцэг дээдэс минь

	Хойч үедээ бүрэлгүүлэхийн тулд

	Хот барьж тариа тарьж

	Хорвоод өөрийгөө элээсэн гэж үү 

	 

	хэмээн асуусан нь ихийг хэлж чаджээ. 

	Д. Пүрэвдоржийн иргэний болоод яруу найрагчийн сэтгэл нь жинхэнэ монголын ард түмний үр садын сэтгэл, эх орон ард түмнээ гэсэн насан туршийн ариун санаа, амьдрал бүтээлийг нь гуйвалтгүй хөтлөн эрийн цээнд хүргэснийг шүлэг зохиолынх нь мөр бадаг бүрд яруу сонсголонтой уянгалаг байдгийг тод тодорхой мэдэж болохоор цэцэн билигт яруу найрагч билээ5. 

	Д. Пүрэвдоржийн яруу найраг тухайн үеийн нийт зохиолчдын уран бүтээлийн нэг адил МАХН-ын үзэл суртал, нөлөө, социалист реализмын аргын хязгаарлагдмал байдлаас ангид байж чадаагүй, МАХН, Монгол-Зөвлөлтийн найрамдал, Ленин, Октябрийн тухай сэдвээр «XX зууны монгол хоёр дахь Октябрьтай ирсэн»-ээ бахархан дуулсан цөөнгүй шүлэг бичсэн билээ. Гэвч ямар ч сэдвээр бичсэн бүтээлээс нь найрагчийн уран санаа, цэцэн цэлмэг хэллэг тодын тод харагддаг. Орос Монголын найрамдлын сэдвээр уран яруу утга төгөлдөр шүлэглэсний жишээг «Сибирь» шүлгээс харж болно. Энэ шүлэгт «Орчлонд Сибирь чи юутай уудам билээ? Орчлонд чамайг би юутай зүйрлэм билээ» хэмээн эхэлж, 

	 

	Өглөөжин оройжин

	Өдөржин шөнөжин

	Умар зүг галт тэрэг довтолно. 

	Уужим Сибирь дорно зүгт товчирно. 

	      Сибирь 

	      Сибирь 

	      Сибирь

	Өглөөжин оройжин

	Өдөржин шөнөжин

	Аглаг бяцхан тосгон тариан дунд умбаж

	Асар том хот цахилгаан дунд ургана. 

	      Хот тосгон

	      Хот тосгон

	      Хот тосгон

	 

	гэх мэтээр галт тэргээр Москва хотыг зорин явах үед тохиолдсон хот тосгон, ой хөвчийг дүрслэн Орос орны амьдрал үйл, бүтээн байгуулалтыг бахархан тусгаад «Орчлонд Сибирь чи юутай уужим билээ? Орос хүний сэтгэлээс өөр юутай зүйрлэм билээ» хэмээн төгсгөсөн нь утгын өрнөл бүхий нарийн зохиомжтой билээ. Түүнчлэн эл шүлэгт хэмнэл хөгийн байгууламжийг бүрдүүлэхдээ утгын холбоо бүхий «үгийг давтан үе өргөлтийг тэгшитгэх журмаар галт тэрэгний дугуйны эргэлтийг сонсогдохуйц болгож улмаар галт тэрэгний цонхоор ээлжлэн өнгөрөх орчны зургийг бүтээсэн байна6. Мөн тэр үедээ интернационалч гэгдэж байсан сэдвээр улс түмний найрамдлыг магтан дуулж «Эрнст Хэменгуйд» (1963), «Африкт» (1962), «Энэтхэгийн цэцгэн эрих» (1971) зэрэг шүлэг бичсэн юм. Эдгээр шүлгээс ч гэсэн авьяаслаг найрагчийн урлах эрдмийн онцлогийг ажиглаж болно. Тухайлбал, «Энэтхэгийн цэцгэн эрих» мөчлөгт шүлгүүд нь 1971 онд Энэтхэгт очсон замынх нь олз бөгөөд үзсэн харснаа тоочин төрсөн сэтгэгдлээ шүлэглэдэг хэвшмэл сэтгэлгээнээс

	 

	Гадаад далайд тоссон

	Газрын халуун алга. 

	Азийн мөнх ногоон навч

	Алтран гийх нарны орон

	Энэтхэгийг би нээлээ. 

	 

	хэмээн мөр бүхэндээ утга шингээж Энэтхэг орныг яруу сайхнаар үнэхээр нээсэн уран тод дүрслэл, утга гүн эргэцүүлэл зэргээрээ ялгарч байна. Гарын алгаа навчтай адилтгасан уран сэтгэмж нь Энэтхэгийн газрын зургийг санагдуулахын хамт «гадаад далайд тоссон гарын халуун алга» гэсэн нь далайн хувь хүртээлийг үлэмжхэн шүтсэн тус орны амьдралыг бэлгэдэн «Азийн мөнх ногоон навч» гэдэг нь жилийн дөрвөн улиралд мөнх ногооноороо байдаг мод ургамалтай газарзүйн онцлогийг урнаар тусгасан мэт ажээ. Мөн энэ нь Энэтхэг бол Ази тивийн хөгжил цэцэглэлтэд үлэмжхэн нөлөөлдөг орон болохыг «мөнх ногоон навчаар» төлөөлүүлсэн гэлтэй. Ийнхүү «Миний нээсэн Энэтхэг» шүлэгтээ:

	 

	Умраас өмнө хүртэл

	Уснаас бусдыг хагалсан

	Уужим ногоон нутаг нь

	Шатрын хөлгөөр нүдэлсэн

	Шангийн тарианы орон юм 

	 

	хэмээн Энэтхэгийн тариалан голлон эрхэлдэг тухайд нь уран тод зурагласны зэрэгцээ «Хөгшин арслан» шүлэгтээ амьтны хүрээлэнд үзсэн арслангийн тухайд, 

	 

	Хар төмөр торонд

	Харуусалд автан хэвтэнэ

	Цагтаа чи

	Арслан байж

	Арслан байж

	Арслан арсландаа

	Аймшигт арслан байж 

	Эрхэмсэг араатны хаан

	Африкийн цөлөөс баригдсан уу?

	Эсхүл энд байсан

	Английн сүлднээс хоригдсон уу?

	 

	хэмээн бодит зүйлээс утга шилжүүлэн «ямар ч гэсэн одоо ямба хэргэм алдаж архирах төдий сүртэй арслан нэр үлдсэн арслангийн дүрс Английн сүлдэнд байдагтай холбон колоничлолын ул мөрийг төлөөлүүлэн дүрсэлжээ. 

	Д. Пүрэвдорж бол монголын уянгын яруу найргийн томхон төлөөлөгч бөгөөд байгаль, ус, эцэг эхийн элбэрэл, хайр сэтгэлийн гоо сайхныг нээсэн сэтгэлд нийцтэй, уран ухаалаг шүлгүүдээ бичиж уран зохиолд тод мөрөө үлдээсэн юм. 

	1960—1980 хэдэн оны хайр сэтгэлийн уянгад Д. Пүрэвдоржийн уран бүтээл томхон байр эзэлнэ. «Шинэ үг, өвөрмөц дүрслэл сонин сэтгэмж бол яруу найрагч Д. Пүрэвдоржийн хайр дурлалын сэдэвт утга уянгын үндсэн шинж болдог. Д. Пүрэвдорж хайр дурлалыг бахдан сайхан аястай, учиртай ухаалгаар сэтгэж түүнд хүний сэтгэлийн аугаа их долгиолог, хөдөлгөөнт шинж нуугдаж байдгийг нээхийг хичээдгээрээ ямагт шинэ санааг урлан гаргадаг бөгөөд тэр нь хүн ардынхаа сэтгэл санаанд шингэцтэй байдаг билээ7» Д. Пүрэвдоржийн яруу найраг ардын аман зохиолтой гүн холбоотой, орчин үеийн сэтгэлгээтэй билээ. Иймд түүний уран бүтээлд хайр сэтгэлийн уянгыг ардын дууны маягаар бичиж сэтгэлийн догдлолыг илэрхийлэх шүлгийн уянгалаг аясыг нэмэгдүүлэх боломжийг ихэсгэх талаар эрэл хийсэн жишээ олон бий. Тухайлбал Д. Пүрэвдорж «Намрын шөнө» (1961), «Ханиа ингэж оллоо» (1961), «Хос цагаан хун» (1962), «Чи минь битгий мартаарай» (1962) зэрэг шүлгээ дууны хэлбэртэй бичсэн нь гүн гүнзгий санаа дутмаг боловч нэг хэвийн давтагдмал магтаалт өргөмжлөлийн бичлэгээс салж хайр амталсан хүний сэтгэлийг зураглах байдлаар өгүүлсэн нь дүрслэлийн аргын хувьд шинэчлэл болсон байна8. Тухайлбал «Урьд шөнө чи зүүдлэв үү?» (1965) шүлэгтээ:

	 

	Уулын нугад чамтайгаа

	Уруул шиг навчаар үнсэлцэн

	Намуу хос цэцэг болоод

	Найганхан ургалаа гэж

	Урьд шөнө би зүүдэллээ

	Урьд шөнө чи зүүдлэв үү?

	 

	хэмээн зүйрлэлээр утга шилжүүлж хайр сэтгэлээ илэрхийлэн амьдралаа холбох тухай санааг урнаар зураглан дүрсэлсэн байна. Ийнхүү хайрын сэтгэлийн нандин нууцыг нээж, түүний учир утгыг бодол эргэцүүллийн байдлаар бичихдээ утгыг гүнзгийрүүлэн тодорхой дүрслэлээр харуулсан олон шүлэг бичжээ. «Зуны үдэш уярсаар байгаад» (1963) шүлэгтээ хайр сэтгэлд харьцах өнөө үеийн хөдөлмөрийн хүний амьдралыг үзэх үзэл ёс суртахууны хандлагыг нээн бичсэн нь сонирхолтой юм. Эл шүлгийн эхэн хэсэгт:

	 

	Хөөрхөн чамайгаа сар болгоод

	Хөх тэнгэрийн энгэрт зүүгээд

	Өөр хэнд ч атаа саналгүй

	Өрхөн зайгаар шагайж үзэх үү

	 

	Эвий чамайгаа дар эх болгоод

	Эрдэнийн гуунд тайн шүтээд

	Ариун хайраар дээж өргөн

	Алга хавсран мөргөж үзэх үү 

	 

	гэж сэтгэлтэй бүсгүйгээ бүхнээс дээдлэн хайр сэтгэлийнхээ төлөө бололцоотой болоод бололцоогүй бүхнийг хийхэд бэлэн сэтгэлийн тэмүүлэлт бадрангуй шинжийг уран цэцнээр шүлэглэсэн нь Б. Явуухулангийн «Хүсэл» хэмээх шүлэгт «Цэлмэг үдшийн тэнгэр болох минь ч яалаа даа чин сэтгэлийн амрагаа би тэргэл саран болгоод цэнхэр номин уудамдаа цэнгүүлэн жаргуулан баярлуулах сан» гэж гардгийн адил санааг өвөрмөц уран цэцнээр илэрхийлсэн дүрслэл юм. Гэвч яруу найрагч зөвхөн үүгээр шүлгийнхээ санааг хязгаарласангүй, учир зүйн дагуу утгыг өрнүүлж «хонгор чамдаа хайртай ч гэсэн Хоосон жаргал амлаад яах вэ, Хорвоод өөрийнхөө олохгүй үнийг Хорин насанд чинь хаяад яах вэ» гэдгээ учирлаад, 

	 

	Би хаданд ургасан хайлаас билээ

	Би хавцалд урссан булаг билээ

	Би хар хархан хараацай билээ

	Би харцын жаргалд дуртай билээ 

	Голж бус олж идэх хоолтой

	Гоёлд биш ажилд өмсөх хувцастай

	Инээхээс гадна уйлах бас хувьтай

	Ийм л амьдрал амлаж чадна

	Бод л доо бод чи минь

	Бор шүү бор гэр минь

	Хар л даа чи минь хар

	Халуун шүү халуун хайр минь

	 

	хэмээн аз жаргалыг өнгө мөнгөөр бэлэнчлэн худалдаж авах бус харин амьдралын жам ёс дагуу хөдөлмөр бүтээлээр олох тухай хөдөлмөрч ардын ёс журмын үүднээс хайр сэтгэлд хандан гүн санаа дэвшүүлсэн байдаг. Энэ нь хайр сэтгэлийн тухай сэтгэлийн догдлол гэхээсээ гүн бодол эргэцүүлэл мэт бөгөөд сэтгэлийн огцом хөдөлгөөнийг бус ухаантай сэтгэлийг илэрхийлсэн уран дүрслэл юм. Иймд эл шүлэг бүхэлдээ хайр сэтгэлийн тухай уянгалаг агаад учиртай ухаалаг сэтгэмж болж чадсан билээ. Иймд энэ нь хайр сэтгэлийн уянгыг бодол эргэцүүллийн аястай болгон утгыг гүнзгийрүүлэх талаар хийсэн бүтээлч эрэл болсон юм. Д. Пүрэвдоржийн яруу найраг монгол аж байдал, ёс заншилтай гүн бат холбоотой бөгөөд энэ нь аман зохиолын цэцэн цэлмэг хэллэгтэй нь хослон үндэсний өвөрмөц онцлогийг нь нөхцөлдүүлдэг. «Урт намар» (1978) шүлэг нь хайр дурлалын тухай монголын нүүдэлч малчин ардын аж байдлын өвөрмөц байдалтай холбон урнаар өгүүлснээрээ онцлогтой билээ. 

	 

	Алтан наранд хэлхсэн юм шиг

	Ангир шар өдрүүд араасаа цувж


Айраг найр хоёроо барж ядсан

	Ай даа мөн ч урт намар байж шүү

	 

	гэж хэлмээр намрын налгар цагаар хүйтэн өвөл хурдан болоосой гэж хүснэ гэдэг зөрчилтэй мэт боловч нүүдэлч малчны ахуйд хайртай хүнтэйгээ хурдан учрах сан гэж хүссэн сэтгэлийн үүднээс

	 

	Удахгүй өвөлжөөнд танайтай айлсана гэхээс

	Уулын толгой будраасай гэхэд будрахгүй

	Усны шувууд буцаасай гэхэд буцахгүй

	Уртын дуу шиг уянгалсан намар байж шүү

	 

	гэж бодох нь учир зүйн хувьд зөв юм. Иймд, 

	 

	Өргөн гол мөнгөн ус шиг гялалзаж, 

	Өглөө болоход өвөл болчихсон байгаасай

	Өдөртөө манайхан өвөлжөөлчихсөн байгаасай

	Өлийн даваагаар өвлийн нүүдэл мөлхөж

	Хөрзөн хорооны ёроолд хоёулаа уулзана

	Хөрсөн гарыг чинь ханцуйдаа би дулаацуулна

	Хөдсөн дээлийнхээ энгэрт аяархан тэврэн

	Хөөрхөн нүдийг чинь харан харан баясна

	 

	хэмээн малчин залуусын хайр сэтгэлийг нүүдэлчний аж байдалтай холбон урнаар дүрсэлсэн нь хэний ч сэтгэлд нийцтэй уянга болсон юм. Д. Пүрэвдорж эцэг эхийн ачлал элбэрлийг магтан дуулахдаа ерөнхий хуурай магтаалаар биш нүдэнд харагдам тодорхой дүрслэлд санаа шингээн сэтгэлийн догдлолтой бичдэг шүлэгч юм. «Ээжээ би харьж явна» (1965) шүлэгт алс газарт эрдэм сурахаар одсон хүү нь «морь нь хүртэл ижилдээ яарсан монголын хүү шиг харьж явахдаа» «хүү ирнэ хүү ирнэ гэж хүн болгонд хөөр болгоод л хөөрхий буурал ээж минь хөл газар хүрэхгүй явна уу гэж бодон «хүүхэд нас холдох тусам ээжийн ачийг эргэн санаж хүний газар удах тусам эх орондоо үнэ нэмж» байгааг нээн дүрсэлсэн нь сэтгэлийн яруу уянга болжээ. 

	Д. Пүрэвдорж уран тод зураглалаараа байгалийн гоо сайхныг нээн түүнд хандах хүний сэтгэлийн харьцааг хамтад нь тусган эргэцүүлэн бодох бясалгалын аясыг нэвтрүүлсэн байдаг. «Тийм учраас «Тэнгэр» (1965) шүлэгтээ дээрх тэнгэр цэлийх боловч алсуур намжин доошлох ханын эрс шиг хаяалан тойрсоор алсын алсуур газартай нийлснийг дүрслээд бага үгүй хөх тэнгэрийн багана нь юм уу? би гэж бодож байгааг дүрсэлсэн нь хүн байгалийн харьцааны тухай гүн сэтгэмж болсон байна. Үгээр зураглан дүрслэх эрдмийг төгс эзэмшсэн энэ шүлэгч байгалийн уянгыг нүдэнд харагдам уран тод зураглалтай бичдэг юм. Тухайлбал «Говийн гурван үзэсгэлэн» (1968) шүлэгт:

	 

	Өдөрчийн газарт говь униартан

	Өвлийн утаа шиг говь суунаглан

	Өрөөстэй шатар шиг бараа тодрон

	Өргөн зоогоо наранд ээнэ

	Усан зэрэглээ түүгээр цэлийн

	Урдхан талд нуур нэлийн

	Улаан атнуудын зогдор доогуур

	Уулын толгой салж нийлнэ

	 

	хэмээн уудам дэлгэр орон зайд харагдсан зүйлсийг зүйрлэлт уран сэтгэмжээр уран тод дүрсэлсэн байх буюу эсвэл «Говийн өндрөөс зурсан зураг» (1968) шүлэгтээ:

	 

	Гангийн улаан униар дунд

	Галбын говийг улайсгаж байдаг

	Гал халуун үдийн нар нь

	Гар хүрмээр ойрхон байв

	Орой дээр мандсан тэр нарыг

	Огторгуйд өргөсөн тооно гэвэл

	Арван зүгтээ цацсан туяа нь

	Алтан мөнгөн унь байв

	 

	гэж бичсэн шиг монгол үндэсний сэтгэхүйн үүднээс адилтгалт уран дүрээр сэтгэн дүрсэлсэн нь олон билээ. Ийм учир Д. Пүрэвдоржийн уран бүтээлийн өнгө зүс, хэлний өвөрмөц байдлыг уран зурагтай харьцуулан жишвэл монгол хавтгай зурагтай төстэй юм шиг санагддаг9 гэж үзэх бүрэн үндэстэй юм. 

	1960—1980 оны яруу найргийн томхон үзэгдэл болсон бодол эргэцүүллийн уянгад Д. Пүрэвдоржийн уран бүтээл тодорхой байр эзэлдэг билээ. Д. Пүрэвдорж яруу сайхны ухаарлаа уран яруу илэрхийлсэн «Гурван ухаарал» (1962), «Гал зүрх хоёр» (1966), «Зам» (1964), «Ач илчний гал чи» зэрэг бодол эргэцүүллийн шүлэг бичсэн нь ухаарал эргэцүүлэх сэтгэлгээг уран санаатай хослуулсан байна. Гурван ухаарал шүлэгтээ салахаа мартан буй хоёр хүүхдийг хараад үерхэл гэдгийг орчлонг мартан учирсан хос амрагийг хараад дурлал гэдгийг үр ачаа тойруулсан хоёр буурлыг хараад амьдрал гэдгийг ойлгож буй тухай өгүүлсэн нь хөнгөн сэтгэмж байдалтай бол «Зам» шүлэгтээ орчлонг бүхлээр нь оосор бүчгүй ороосон олон замыг хараад «зарим нь урт зарим нь богино, зарим нь нийлж зарим нь салж, зарим нь үүсэж, зарим нь баларч заяа тавилан шиг олон янз байгаа ба хүн амьдралын замаас илч гэрэл, ижил ханиа харж нөхөр дайснаа таньж амьдралын уужим замд аажим ухаан сууж, амьдралын аугаа их учир утгыг ухамсарлаж байдгийг дэс дараатай өгүүлсэн нь яруу найрагчийн ургуулан сэтгэх сэтгэлгээний өсөлт болж байна10. Нэргүй нэгэн шүлэгтээ, 

	 

	Өндөр уул өөд авирахад

	Өвгөн ах хоцроод л явлаа

	Өргөн бэл рүү нь буухад

	Өвгөн ах түрүүлээд буулаа

	Өндөр өөд гарахдаа би

	Өгсөх замаа л хайж явжээ

	Буурлын ухаан харин тэгэхэд

	Буцах замаа хамт харжээ

	 

	гэсэн нь үйл явдлын жирийн зураглал биш харин түүгээр дамжуулан хүн амьдралд зөвхөн өнөө маргаашаа бодон ойр зуурын бодолтой явах бус харин хожмын бодол алсын ухааралтай байх тухай гүн сэтгэмжийг илэрхийлсэн байна. Тэгвэл «Диваажин» шүлэгтээ: энэ орчлон ертөнц бол нүгэл хилэнцээр дүүрэн тул түүнээс зайлсхийн нирваан болохыг уриалдаг шашны философийн эсрэг хандан

	 

	Диваажинд би очихгүй

	Диваажинд жаргал байхгүй

	Тэнд би, 

	Бүүвэйн дууны аясанд

	Зүрхээ уясаан дэвтээж

	Бүхэл шөнийн уртад

	Нойроо хулжааж чадахгүй

	Бүрийн хотоор дэгдэх

	Олон хүүхдийн шуугианд

	Өлгий сайхан орныхоо

	Өглөөг ялган чагнахгүй

	Тэнд би

	Дуу шүлэгт орсон

	Хамгийн хөөрхөн хүүхнүүд

	Дайн тулаанд үрэгдсэн

	Дайчин түмэн нөхөд

	Амьдрал тэмцлийн ханиа

	Алийг нь ч олж харахгүй 

	 

	хэмээн эх орон иргэн хоёр, эх дэлхийн амьдрал хүн хоёрын холбооны асуудлыг өөдрөг бадрангуй халуун дулаан сэтгэлээр сэтгэж

	 

	Амьсгалын тоо гүйцтэл

	Амьдралын гараас атгаж

	Намрын цагаан хяруунаар

	Навч шиг хийсэн унана

	Галбарваа зандан болохгүй ч

	Ганцхан нялх ногоо болж

	Оройдоо шүүдэр асаан

	Од шиг гялалзан ургана

	Тэгж эс чадвал

	Тэнгэрт ууршин хөөрч

	Аялан тэнэх үүлсийн

	Арилан одохоос өрсөж

	Хурын ганцхан дуслаар

	Хурмастын цогцсоос тасран

	Нугынхаа цэцэгт бууж

	Нутгийнхаа шороонд шингэнэ

	 

	гэж загас усандаа, шувуу тэнгэртээ жаргалтайн адил хүн орчлон ертөнцийн амьдралаас л аз жаргалыг олно гэсэн санааг хийсвэрлэн бодож, бясалган дүгнэн бичсэн нь уран сайхны ухаарал, хийсвэрлэлийн чадвар өндөр түвшинд хүрснийг харуулж байна. Д. Пүрэвдорж бол гүн ухааны сэтгэлгээ, яруу сайхны ухаарал, уран цэцэн дүрслэлийг тэгш хослуулсан яруу найрагч бөгөөд аян замын шүлэгтээ ч үүнийгээ хэрэгжүүлж чаддагийг «Энэтхэгийн цэцгэн эрих» (1971) мөчлөг шүлэгтээ зоопаркт цагаан хэрээ үзсэнээ ургуулан сэтгэж

	 

	Хүн ардаа мэдэж яваарай

	Цагаан бүхэн тагтаа биш байна

	Хүүхэд багачуудад хэлж өгөөрэй

	Цагаан хэрээ хорвоод байна 

	 

	хэмээн энх амгаланг хүсэмжилж дайны аюулыг сэрэмжлэн зайлуулах санаа хэлсэн төдийгүй үзэгдэх өнгө, харагдах хэлбэр дотоод агуулга, мөн чанартайгаа зарим үед зөрчилтэй байдаг тухай гүн ухааны эргэцүүллийн уран дүрслэлээр илэрхийлснээр харж болно. «Сайхан өтлөх юм сан» шүлэгт: (1985)

	 

	Өнгөрсний өлгийд үнэгчилж

	Өтлийн бүүвэйнд нойрсолгүй

	Өрөөлийн хувь заяаг

	Өөрийн хуучралаар хэмжилгүй

	Уулын бүргэд унахыг бус

	Улам өндөрт нисэхийг

	Урамшин баясаж жаргах

	Ухаан дутахгүй явах сан

	 

	гэх мэтээр бие өтлөвч сэтгэл өөдрөг бадрангуй хэвээр амьдралд зөв байр суурь баримтлах тухай санааг аж төрөх ёсны сургаал захиасны хэлбэрээр бус сэтгэлийн хүслээ илэрхийлэх уянгалаг аяс, амьдралын учрал тохиолдлыг харуулсан тод дүрслэлтэйгээр илэрхийлсэн нь намбатай өтлөх тухай настанд өгсөн сануулга бус амьдралын учир утга, хүний ааш зангийн хэм хэмжээний тухай бясалгал эргэцүүлэл мөн. 

	Д. Пүрэвдоржийн уран бүтээлийн төдийгүй монголын яруу найргийн шилдэг бүтээлд зүй ёсоор ордог «Чингэс» шүлэг бол өнгөрсөн түүх, түүхт хүний баатарлаг үйлсийн тухай гүн ухааны эргэцүүлэл болсон гэж үзэх бүрэн үндэстэй бөгөөд профессор Д. Цэндийн бичсэнчлэн түүнд «яруу найрагчийн төгөлдөр алдрыг авчирсан гол бүтээлийн нэг11» юм. 

	 

	«Тулгар төрийн баганыг хорол тоононд өргөж

	Туурга тусгаар монголын голомтыг тулсан» 

	 

	Чингис хаан бол марксист ленинист түүхчдийн баталдаг шиг харгис дайнч, эзлэн түрэмгийлэгч биш бөгөөд «нумын хөвчинд төрөөгүй, сумын зэвд төрөөгүй» харин «Өүлэн эхээс төрсөн» суут богд болохыг яруу сайхнаар эргэцүүлэн харуулахад энэ шүлгийн уран санаа чиглэжээ. 

	 

	Оонын халиун зоо шиг халхын саруул талд

	Онгон цагаан тамга шиг гэрээ тэр барьсан юм. 

	Онон мөрний савд хур шиг шаагих адуунаас

	Ороо хоёр загалыг мөнгөн хяруунд сойсон юм 

	 

	гэсэн бадаг XIII зууны нүүдэлч малчны энх амгалан амьдралын аж төрөх ёсны дүр зураг юм. Гэвч Монголын Нууц Товчоонд гардагчлан, «одтой тэнгэр орчиж олон улс хямарч орондоо унтах завгүй олзлон булалдаж» байх цагт улс монголоо нэгтгэж, улмаар тусгаар тогтнолыг нь хамгаалахын тулд «хөнөөх аюул нөмөрсөн ахуй цагийн үймээнд хөө хуяг нөмөрсөн их Монгол дэвж» «аврах тавилан мөхөс долоон үеийн тэртээд аян дайны онгодоор есөн тугаа тахих»-аас өөр аргагүй байсан бөгөөд тиймээс ч «түмэн эхийн харайсан эх нутгийн бэлчирт түмэн газар зурайсан цагаан тоос татсан юм» Чингис хааны хийсэн аян дайн бол эзлэн түрэмгийлэх гэгдэхээсээ илүү гаднаас довтлох аюулыг зайлуулж түүний голомтыг устгах зорилготой байсан гэж эдүгээ олонх түүхчид баталж буй нь энэ шүлгийн утгыг тайлах нэг түлхүүр болж байна. 

	 

	«Хөх монголын дэ... тэнгисийн шуургыг ярж

	Хөмхий зуусан ертөнц Чингисийн өмнө сөхөрсөн. 

	Хөлөг морьдын туурай өрнө дорныг цөмлөж

	Хөл нүцгэн хорвоо халуун нурам гишгэсэн»

	 

	«Дайны мөрөөр цагаан сүү урсаагүй, дайчдын сүрийг цагийн хаалт мартаагүй» нь үнэн боловч Чингис «өндөр Алтайн зартай. өнөөдөр ч гэсэн нэртэй» бөгөөд

	 

	«Ямар ч байсан Чингис хангарди шиг хальж

	Ял гавьяа хоёроо хойч үедээ даатгасан юм. 

	Гал усанд элэгдсэн буурал замбуулингийн магнайд

	Ган сэлмийнхээ ирээр монгол гэж бичсэн юм

	 

	гэсэн бадрангуй гүн утга бүхий мөрүүдээр Чингэс хааны түүхэн үүрэг гавьяат үйлсийг уран сайхнаар эргэцүүлэн цэгнэсэнд энэ шүлгийн уран санааны нээлт оршино. 

	Д. Пүрэвдорж бол монгол дууны яруу найргийн томоохон төлөөлөгч билээ. 

	Анх «Алтан намар» хэмээх шүлэг бичсэнд хөгжмийн зохиолч Мяасүрэн ая оруулж дуу болгосон нь олонд дэлгэрснээс хойш «Алтан соёмбын дуулал», «Миний нэр Монгол», «Хөдөө нутаг сайхан», «Орчлонд бид азтай төржээ», «Огторгуй», «Дөрвөн цагийн тал», «Алтан шар зам» зэрэг олон дууны шүлэг зохиожээ. 

	Эдгээр дуу манай дууны урлагийн урын санд хүндтэй байрыг эзэлдгийн зэрэгцээ Д. Пүрэвдоржийн уран бүтээлээр бүхэл бүтэн концерт бэлтгэхэд ч хүрэлцэхүйц болжээ. Иймд «Ард олон нийтээрээ зохиосон дууг нь дуулж байх шиг жаргал яруу найрагч хүнд ховор байх аа. Энэ жаргалыг алхам тутамд эдэлж явдаг хүний нэг бол яруу найрагч Д. Пүрэвдорж билээ. Тэр олон сайхан дууны үг бичсэн нь ард түмний хүртээл болжээ12» гэж хэлэх бүрэн үндэстэй. Яруу найрагч Д. Пүрэвдорж дууны шүлэг бичихээс ганиа магтуу, дуурийн цомнол зэрэг томхон хэлбэрийн бүтээл туурвиж манай дуу хөгжим, тайз дэлгэцийн урлагийн урын санг баяжуулсан билээ. Анх түүх хувьсгалын сэдвээр Шивээ Хиагт дуурийн цомнол бичсэн нь манай дуурь бүжгийн улсын академик театрын урын санд шилдэг бүтээл болон орж үзэгчдийн сонирхол татсаар байна. 1980-аад оны эхээр «Нүцгэн ноён» хэмээх хошин дуурь бичсэн нь мөн тайзны урлагт шинэ төрөл хэлбэрийн бүтээл болж өндөр үнэлэгджээ. Ийнхүү Д. Пүрэвдорж яруу найргийн бүхий л төрөл хэлбэрээр амжилттай бичиж байгаа манай шилдэг яруу найрагчдын нэг бөгөөд түүний уран бүтээлд найраглал томхон байр эзэлдэг. 

	1960—1970-аад онд уянгын шүлэгт Б. Явуухулан, улс төр иргэний шүлэгт Ц. Гайтав шинэчлэл хийсэн гэж ярьдаг шиг Д. Пүрэвдорж найраглалын төрөлд шинэчлэл хийсэн гэж болох юм. Д. Пүрэвдорж уран бүтээлийнхээ гарааны эхэн буюу Монголын яруу найрагт найраглал харьцангуй цөөн байсан 1950-иад оны эхэн үед малчин ардын амьдрал үйлсийг тусгасан «Аюур» гэдэг анхны найраглалаа бичиж улмаар монгол-зөвлөлтийн найрамдлыг орос монгол хүүхдийн үерхэл нөхөрлөлөөр харуулсан «Бяцхан аялал» (1956), ахмадын сургаалыг дагаж явахын учрыг өгүүлсэн «Аавын захиа» (1958), хайр сэтгэлийн нандин чанарыг нээн дүрсэлсэн «Бэхний толбо» (1958) найраглал туурвин энэ чухал төрлийг эзэмшин урлах эрдэмд суралцжээ. «Уран бүтээлийнхээ бараг анхны алхмаас эхлэн найраглал бичиж эхэлсэн явдал Д. Пүрэвдоржийг хожим нь энэ төрлөөр монголын яруу найргийн түүхэнд нэрээ баттай үлдээх бахархалт замд шулуутгасан билээ13». 

	1950-иад онд монгол орны хөдөө аж ахуйд гарсан өөрчлөлт нэгдэлжих хөдөлгөөнийг тодорхой дүр, үйл явдал бүхий туульсын хэлбэрээр тусган, «Улаан оч» найраглал бичиж дараа нь түүнийгээ дэлгэрүүлэн «Талын туяа» хэмээх туульсын томхон найраглал болгосон нь яруу найргийн том хэлбэрт орчин үеэ тод томруун тусгах талаар хийсэн эрэл байлаа. «Талын туяа» найраглал, «Улаан оч», «Дөл» гэсэн хоёр хэсгээс бүрдэж буй бөгөөд эхний хэд нь малчин ардууд хамтын аж ахуйн давуу талыг ойлгон хөдөө нутагт нэгдэл байгуулагдаж буйг харуулахдаа охиноо нэгдэлд элсье гэхэд эцэг Жамбаа нь «энэ хэдэн малыг чинь хөрөнгөжих гэж би харамлаагүй эцэж цуцтал асгаруулсан хөлс минь болохоор хайрладаг» гэж цааргалсан боловч охин Хумбаа «Улаан оч» нэгдлийг байгуулалцан нэгдэлд элсэхэд ухааран дагасан тухай үйл явдлыг дүрсэлсэн бол найраглалын сүүлийн малчин ардын амьдралд шинэ соёл техник нэвтрэн хамтын үзэл санаа төлөвшиж нэгдэл аж ахуй зохион байгуулалтын талаар бэхэжсэн тухайд малын эмч Жаргалмаа бүсгүй, цэрэгт яваад барилгачин, жолооч болж ирсэн Хүрлээ болон Хумбаа нар атаач, атгаг сэтгэлтний учруулсан саад бэрхшээлийг даван туулж барилга барих, ногоо тарих зэрэг шинэ зүйл санаачлан хөдөө нутагт соёл түгээж буй өгүүлэмжээр харуулжээ. Ийнхүү «хуучин манай уран зохиолд ихээхэн хэвшмэл болж байсан дүрслэгдэхүүн болох шинэ хуучин хоёрын зөрчлийг насны хэмжээгээр үзүүлдэг барилыг өөрчилж ухамсрын хэмжээгээр авч үзүүлснээр ихээхэн өвөрмөц дүрслэлийг гаргажээ. Улмаар хөдөө нутгийн амьдралд гарч байгаа өөрчлөлтийг найраглалынхаа агуулга болгохдоо энэ нь одоохондоо очны төдий улалзаж байгаа боловч цаашдаа дөл болон дүрэлзэж түүний гэгээ нь монголын тал нутгийг шинэ амьдралын туяагаар гийгүүлэх юм гэсэн санааг өргөн дэлгэр гаргажээ14. Иймд «Талын туяа» найраглал болон түүний хэсгүүдийн («Улаан оч», «Дөл») нэр нь (Зөвлөлтийн монголч эрдэмтэн Л. К. Герасимовичийн хэлсэнчлэн) тодорхой бэлгэдлийн утга санаатай15 юм. 

	Д. Пүрэвдорж 1960 хэдэн оноос эх орноо баатарлагаар хамгаалсан гавьяат үйлстний яруу алдрыг магтан цэрэг эх оронч сэдвээр «Гурван эрдэнийн харуул», «Түмэн баатрын дурсгал», хөдөө нутгийн хөгжил дэвшлийн тухай «Сэлэнгийн зам» найраглалаа туурвисан нь янз бүрийн сэдэвтэй боловч уянгын дүрийн сэтгэхүйг уран тод дүрслэлээр нээн уянгын бэсрэг найраглалын хэлбэрээр бичсэн нийтлэл шинжтэй. Ялангуяа «Сэлэнгийн зам» найраглалд урт хугацааны үйл явдлыг маш нарийн дэс дараалалтайгаар өгүүлж талын хүний амьдрал, тал нутгийн хөгжлийг шинэ хуучинтай нь харьцуулан үзүүлсэн (Цэдэв, 42) нь уран санаа тод дүрслэл бүхий болсон билээ. 

	Найраглалын төрлийг эзэмших талаар хийсэн яруу найрагчийн эрэл ийнхүү амжилттай болж ялангуяа 1960—1970-аад оноос бүтээлээс бүтээлд утга санаа, ур дүрслэлийн хувьд төгөлдөржсөн юм. 1960 хэдэн онд «Хар цас» (1968) дараа нь «Сэгс цагаан богд» (1969), «Хөх даалимбан тэрлэг» (1969), «Төрийн түмэн эх» (1970) найраглалуудаа цувруулан бичиж эдгээр бүтээлээрээ 1981 онд БНМАУ-ын төрийн шагнал хүртсэн нь найраглалын төрөлд хийсэн шинэчлэлтийн үнэлэлт мөн. Төрийн шагнал хүртсэн эдгээр найраглалын зэрэгцээгээр «Гэргий», «Хүүхэлдэйн дууль буюу Светланагийн өчил» зэрэг шилдэг бүтээлийг нь манай уншигчид цээжээр мэддэг билээ. Д. Пүрэвдоржийн найраглалын сэдэв эх орны хүрээнээс хальж дэлхий нийтийн асуудлыг тусгадаг болсныг «Хорьдугаар зуун», «Бухенвальдаас ярьж байна» зэрэг бүтээл харуулж байна. Эдгээр нь яруу найрагчийн өөрийн нь уран бүтээлд юм уу эсвэл зөвхөн 1960—1970 хэдэн оны яруу найрагт тодорхой байр эзэлдэг төдий бус монголын уран зохиолын эрдэнэсийн санд орсон шилдэг бүтээлүүд юм. 

	Яруу найрагч Д. Пүрэвдорж уянга, уянга туульс, туульсын зэрэг бүхий л хэлбэрээр найраглал туурвиж монголын уран зохиолыг баяжуулснаа эмхэтгэн 1985 онд 40 гаруй найраглалаас бүрдсэн «Хөх даалимбан тэрлэг» ном хэвлүүлсэн нь түүний уран бүтээлийн тайлан болж байна. Д. Пүрэвдоржийн бүтээл агуулгын хувьд баялаг шигээ хэлбэрийн хувьд тус бүрдээ өвөрмөц олон янз юм. Нийт найраглалууд нь уянга, уянга туульс, туульсын бүхий л төрлийг хамарч бичлэгтээ захидал, дурсамж, домог, морь бөхийн цол, магтаал, зэрэг олон хэлбэрийг ашигласан байдаг. Яруу найргийн дууль хэлбэрээр «Хон хэрээний дууль» (1968), «Бурхан» (1961), «Чөтгөр» (1961) зэрэг бүтээлээ туурвисан бол 1980-аад онд «Ховдын цагаан тууж», «Ширмэн цөгцний дууль» зэргээ домог найраглалын хэлбэрээр туурвижээ.

	Д. Пүрэвдоржийн найраглалууд тус бүрдээ хүмүүсийн амьдрал үйлс, уянгын дүрийн бодол сэтгэмжийн тодорхой дүрслэл байдаг бол эвлүүлэг шигтгэмлийн (мозайка) урлаг шиг бүгдийг нь нэгтгэн үзвэл улс нийгмийн амьдрал, түүхийн дэлгэмэл зураг болно. Эдгээрийн дотор дайны хор хөнөөлийг өгүүлж 1939, 1945 оны түүхэн ялалтын сэдвийг тусгасан «Хар цас», «Хөх даалимбан тэрлэг» найраглалууд онцгой байр эзлэх бөгөөд хожим 1980 хэдэн онд энэ сэдвээр «Хүүхэлдэйн дууль буюу Светланагийн өчил» найраглал туурвисан билээ. «Хар цас» найраглал хэмжээгээр харьцангуй богино боловч утга агуулгын цар хүрээ өргөн, урлах эрдмийн хувьд баялаг бөгөөд бусад олонх найраглалд нь аман зохиолын уламжлалын нөлөө тод ажиглагддаг бол эл бүтээл орчин үеийн яруу найргийн сэтгэлгээгээр давуу болсноороо өвөрмөц билээ. Яруу найрагчийн хүүхэд ахуй үеийн дурсамж маягаар бичигдсэн эл найраглалд гитлерийн фашистуудын дэгдээсэн дайны аюулаас хүн төрөлхтнийг аварсан Зөвлөлтийн улаан армийн яруу алдрыг магтан дуулсан юм. Түүхэн ялалтын энэ сэдвийг найраглалд урлахдаа зөвхөн европын газар нутагт болсон дайны хэрэг явдлаар хязгаарласангүй дэлхий дахины хувь заяатай холбон өгүүлсэн бөгөөд «хад хүртэл хайлж, халуун төмрийн үер дунд хаалга бүхнийг үхэл балбаж байсан» дайны аюул дунд Зөвлөлтийн улаан арми «хорвоо ертөнцийн хувь заяаг хойч үе хожмын маргааштай нь үүрч» хатуу бэрхийг туулж эрэлхэг зоригтой тулалдсан тухайд, 

	 

	Орос цэрэг өнөр олуулаа

	Ой мод шиг өндийн босож

	Бохирч сөхрөх өвдөггүй юм шиг

	Босоогоороо үхэж байсан юм... 

	Дайн дайндаа энэ дайнд

	Далай бараг буцалсан биш үү.

	Хорьдугаар зууны бүх төмрөөр

	Хоёрдугаар дайн буудсан биш үү

	 

	хэмээн дүрсэлсний зэрэгцээ монголын ард түмэн зөвлөлтийн улаан армид найрамдлын сэтгэлээр хандаж байсныг дэлхийн 2-р дайны үеийн хөдөө нутгийн сургуулийн нэг ангийнхны амьдрал буюу «гучуулаа дөчин нэгэн онд гучуулаа дөнгөж найман насандаа сурагчийн цүнхийг хоёрдугаар дайнтай сургууль руугаа үүрч явсан» үеэс эхлэн зөвлөлтийн улаан армийн ялалтын үр дүнд бүтэн үлдсэн (ангийнхаа) «ганцхан гэгээвчээр гадаа гэртгүй мишээж байсан гал улаан нарны туяанд... Бид ялав гэж бичин... ялгуулсан баатар зөвлөлтийн армийн яруу алдарт ялалтын баярыг алсын нэгхэн фронт байсан ангидаа бас хийсэн» хүртэлх хувь заяагаар төлөөлөл болгон, өгүүлсэн байна. Мөн дайны хүнд бэрх үед манай ард түмэн найрамдалдаа үнэнч хэвээр байж улаан армид эд материалын болон сэтгэл санааны дэмжлэг үзүүлэн фронтын өвөрмөц нэгэн ар тал болж байсныг харуулахдаа, 

	«Дэрээ мартан гучин ээж дэнгийн гэрэлд нойроо хулжааж, Өлгийн арьсаар бэлгийн бээлий өндгөө шивэн оёж... адуугаа хураасан гучин аав агтынхаа манлайд амгай хүргэлгүй хань нөхдөдөө ялалт ерөөн хадагт дэлгэн барьж... монгол хүний сэтгэл санаа морио хөлөглөн фронтод дайтаж улаан армийн хадааж байсан уриа дуунд хангинан байсны учир, 

	 

	Оросын тэнгэрээс дайсныг намнасан

	Огторгуйн түмэн далавчин дунд

	Ардын минь овог нэр

	Алдрын нэгэн жигүүр байлаа... 

	Дээлтэй хүн тэсэмгүй тулаанд

	Дэлтэй сум шиг монгол морьд

	Эр цэргийн алтан амийг

	Эмээл дээрээ өргөж явлаа

	 

	хэмээн өгүүлсэн юм. Эл найраглал зохиомжийн хувьд сонин бөгөөд үүнийг түүний оршил төгсгөлийн бадгууд, өгүүлэмжийн солигдлоос ажиглаж болно. Найраглал, 

	 

	Энэ дайны эхэнг зурвал

	Эрх чөлөөний эрлэг болж

	Хар өдрийн халуун булшинд

	Хасан дээр суусан хэрээ байна

	 

	хэмээн эхэлдэг бол, 

	 

	Энэ дайны эцсийг зурвал

	Эвдэрсэн хас уландаа гишгэж

	Элгэндээ олон хүүхэд тэвэрсэн

	Эрэлхэг улаан цэрэг байлаа

	 

	хэмээн төгсдөг. 

	Оршил төгсгөлийн эдгээр бадаг шүлэг нь найраглалын бүхий л утга санааг зөн бэлгэдлийн аргаар цомхотгон хураангуйлж илэрхийлсэн шинжтэй. Өөрөөр хэлбэл гитлерийн фашизм дэлхий дахинаа аюул гамшиг тарьсан дайныг дэгдээсэн бол дэлхийн хоёрдугаар дайнд зөвлөлтийн улаан арми ялан дийлж хүн төрөлхтний ирээдүйг фашизмын аюулаас авран хамгаалсныг эл хоёр бадагт өгүүлсэн байна. Оршил бадагт фашистуудын сүлд болсон хасан дээр суусан хэрээгээр дайн өдөөгчдийг төсөөлүүлэхдээ хэрээг улай хүсдэг, муу үйлсийг ёрлодог шувуу хэмээн цээрлэн үздэг монгол түмний домгийн уламжлалт ойлголтод тулгуурласан байна. Төгсгөлийн бадагт улаан цэрэг эвдэрсэн хас уландаа гишгэснээр зурагласан нь фашистуудыг зөвлөлт түмэн ялан дийлснийг харуулсан бол элгэндээ олон хүүхэд тэвэрснээр дүрсэлсэн нь хүн төрөлхтний ирээдүйг улаан арми авран хамгаалсныг илэрхийлсэн бөгөөд зөвлөлтийн улаан армийн яруу алдарт зориулан босгосон хөшөөний зураглал мэт санагдана. «Хар цас» найраглалд дэлхийн 2-р дайны үеийн монгол орны хөдөө нутгийн сургуулийн амьдралыг нэхэн дурссан дурсамж, хорвоо ертөнцийн хувь заяаг хамгаалан фашистуудтай эрэлхгээр тулалдсан Зөвлөлтийн улаан армийн тухай нийтлэл маягаар өгүүлсэн хэсэг хоорондоо утгын нарийн нэгдэлтэйгээр ээлжлэн гардаг бөгөөд зэрэгцээ энэ өгүүлэмж нь киноны хослол зургийн аргыг санагдуулдаг. Сургуулийн амьдралын дурсамж нь зураглал шинжтэй бол дэлхийн 2-р дайны явцыг өгүүлсэн нийтлэл хэсэг нь баримтат киноны тайлбарлагчийн ярианы аястай бөгөөд утгын нарийн нэгдэлтэй юм. Тухайлбал, эхний хэсэг цонхоор туссан нарны туяанд ангийн гучин хүүхэд эх орон гэж бичсэнээр төгсөж буй бол 2-р хэсэг нь, 

	 

	Энд монголын гучин хүүхэд

	Энх нарны сайхан туяанд

	Эрдмийн зургаан хэсэг хэлхэж

	Эх орон гэж бичиж байхад

	 

	хэмээн эхэлж улаан армийн баатарлаг тэмцлийн тухай өгүүлээд

	 

	Эрсдэн унасан орос цэрэг

	Эрэлхэг Брестийн хананд харин

	Эх орныхоо төлөө гэж

	Эцсийн үгээ цусаараа бичиж билээ

	 

	гэж төгсгөж байна. «Хар цас» найраглалын урлах эрдмийн нэг олзуурхах зүйл нь зохиолын эхнээс төгсгөл хүртэл тодрон буй уран санаа юм. Үүнийг найраглалын нэрээс ч ажиглаж болно. «Хар цас» гэсэн нь төдий л ойлгомжтой биш мэт боловч энэ нь санагдах чанарт үндэслэн фашистуудын хар нүгэл тэдний дэгдээсэн дайны түймрийн утаа тортог, дарийн өнгийг төлөөлүүлэн зүйрлэсэн нэр юм. Бодит үнэнээс зөрсөн мэт боловч санагдах чанарт үндэслэн утга илэрхийлэх зорилгоор ийнхүү дүрслэх явдал дэлхийн утга зохиолд түгээмэл байдаг. М. Шолохов «Дөлгөөн Дон» романдаа төөрөлдсөн хүний эмгэнэлт хувь тавилан, сэтгэлийнх нь уй гашууг илэрхийлэх зорилгоор түүний нүдэнд нар хар өнгөтэй харагдсан тухай дүрсэлсэн билээ. Зөвлөлтийн нэрт зохиолч Ю. Бондарев нэг романаа «Халуун цас» гэж нэрлэсэн нь мөн утга илэрхийлэх учир холбогдолтой.

	Д. Пүрэвдоржийн «Хар цас» найраглалд хар өнгө, харанхуйгаар фашистуудын дэгдээсэн дайныг, нар гэрэл гэгээгээр эрх чөлөөг тус тус төлөөлүүлсэн байна. 

	 

	Энэ дайн хар дарийн

	Хав хар цас байлаа

	Энэ дайн хас мэсний

	Хав хар цас байлаа

	Таван сарын есний нарыг

	Улаан арми авчраагүй бол

	Тас хар энэ цас

	Уужим орчлонг дарах байлаа

	 

	хэмээн шүлэглэсэн нь дээрх утгыг тодотгосон байна. Найраглалд буй уран санаа бүхий өөр нэг сонин дүрслэл нь ангийн цонхоор туссан нарны гэрлийн тухай өгүүлэмж юм. 

	 

	Ангийн маань гурван цонх

	Арван хоёр нүдтэй байлаа

	Арван хоёр шилэн гэгээвчээр

	Алтан наран тусдаг байлаа

	Наймыг нь тэгтэл дайн хагалж

	Наамал мод цаас хадлаа

	Дөчин гурван оны нарыг

	Дөрөвхөн гэгээвчээр бид үзлээ

	... Арван хоёр шилэн гэгээвчнээс

	Арван нэг нь харанхуй болж

	Дөчин таван оны хавар

	Дөнгөж ганцхан үлдсэн юм

	Үнэндээ түүнийг улаан арми

	Үлдээж бидэнд өгөөгүй бол

	Хав харанхуй болох байсан юм

	Хар цас булах байсан юм

	 

	гэх мэтээр дайны үеийн сургуулийн тухай дурсамжийн хэсэг бүрд цонхоор туссан нарны гэрлийн тухай өгүүлж шил нь хагарснаас цонхны нүд цөөрөх тутам анги танхимын доторх гэрэл хомсодсоор буйг дүрсэлсэн нь фронтын шугам хол ч гэсэн алс холын монголд дайны хор хөнөөл туссаар байсныг харуулсан уран санаа юм. Мөн, 

	 

	Хар дайн харагдахгүй мөртөө

	Харандаа үзэг гараас булааж

	Шилэн савтай бэх хуурайлж

	Ширээн дээрээс дэвтэр хураалаа

	 

	хэмээн түрүүчийн дүрслэлийн нэгэн адил дайн болсны улмаас юм ховордож манай орны хүүхдүүд хүртэл дайны хор хөнөөлийг амссан тухай өгүүлэмж бий. Энэ нь дайны хор хөнөөлийг үзүүлэхдээ үхэл хагацал, эвдрэл сүйтгэлийн тухай тоочин бичдэг хэвшмэл байдлаас зайлсхийн хүний сэтгэл санааг нээн алс холын жирийн хүмүүсийн хувь заяанд дайн яаж нөлөөлснийг харуулах чиглэлээр зөвлөлтийн зохиолчдын хийсэн эрлээс бүтээлчээр суралцсаны нэгэн жишээ юм. Уран тод дүрслэлтэй, цэцэн цэлмэг хэллэгтэй шүлэглэдэг яруу найрагчийн уран чадвар эл найраглалын хэсэг бүрээс харагддаг. Тухайлбал, 

	 

	Бод л доо тэр дайны талбарт

	Борооны дусал газарт уналгүй

	Шивээлсэн жадны үзүүрт бутарч

	Шинелийн хормойд хатаж байсан юм

	Өвс ногоо тэр газар

	Өлмийн дороос өндийх завгүй

	Хаврын цэцэг зуур хатаж

	Халуун зунаар шувуу буцсан юм

	 

	хэмээн 2-р дайнд хэчнээн олон цэрэг, ямар их зэр зэвсэг оролцсоныг харуулсны зэрэгцээ өвс ногоо ургах завгүй дайны хөлд талхлагдаж, амар тайван байдал нь алдагдсан тул усны шувууд хүртэл цагаасаа урьтаж буцсан тухай уран хэтрүүлэгтэй тод дүрслэл бүтээжээ. Цэцэн цэлмэг хэллэгтэй уран тод дүрслэл нь зарим үед шинжлэх ухаан техникийн дэвшлийн үеийн яруу найргийн сэтгэлгээтэй хосолж буй нь олзуурхах зүйл мөн. Өөрөөр хэлбэл, баримтат кино нийтлэлийн дүрслэлийг санагдуулам хэсэг найраглалд олон бий бөгөөд, 

	 

	Тэгээд ч Брестэд улаан армийн

	Тэргүүн анги тэврэлдэн уулзахад

	Цэрэг бүхэн нууцаа алдаж

	Цэнхэр нүдэндээ нулимстай байсан юм... 

	Тэр шөнөдөө дарга цэрэггүй

	Тэмдэглэлийнхээ дэвтрийн дараагийн хуудсанд

	Брестийг улаан харандаагаар дугуйлж

	Берлин хүртэл улаан сум татсан юм. 

	Дайсныг бүх замаар элдсэн

	Дайны их хүрдэн дугуйд

	«Хувьсгалт монгол» танкны цувааны

	Хуягт гинж эргэж байлаа.. 

	 

	гэсэн дүрслэлүүдээс үүнийг ажиглаж болно. Баримтат кинонд кадрын түргэн солигдолтоор олон үйл явдлыг нийтлэлийн аясаар тоочин өгүүлэх явцад зарим онцлог зүйлсийг үлэмж томруун харуулах аяс «хуягт монгол танкны цувааны хуягт гинж эргэж, цэрэг бүхэн... цэнхэр нүдэндээ нулимстай байсан, тэмдэглэлийн дэвтрийн хуудсанд Брестийг улаан харандаагаар дугуйлж Берлин хүртэл сум татсан» дүрслэлүүдээс харагдаж байна. Д. Пүрэвдорж дайны тухай өгүүлэхдээ «Хар цас» найраглалд фронтын үйл явцын тухай нийтлэл маягийн бичлэгийг бага насны дурсамж хүүрнэл уянгатай хослуулан бичсэн бол «Хөх даалимбан тэрлэг» найраглалаа үүний хоёр дахь шугам буюу фронтоос алс хол хөдөө нутгийн амьдралыг өгүүлэх байдлаар туурвин, 

	 

	Халх голын дайн зөвхөн

	Халх голын л дайн байсангүй

	Хайртан бүхнээ дайснаас өмөөрсөн

	Хамаг ардын дайн байлаа

	 

	гэсэн санааг гүн утга, баялаг агуулга, уран санаа тод дүрслэлтэй илэрхийлсэн юм. Энэ найраглалд цэрэг дайчдынхаа ялалтад ард түмэн хэрхэн итгэн хүлээж байсныг эх орноо хамгаалахаар мордсон «цэрэг эрсийн улаан тоос цэцгэн дундуур татаад явахад цээжин дотор хагацал орхиод цэнхэр уулсыг даваад явахад... цэргийн хүүд хайраа өгөөд цэнхэр уулсаа түшээд үлдсэн» амраг бүсгүй нь «тэсгэл алдсан сэтгэлээр тэгтлээ амархан уулзах юм шиг санаж тэнгэр өнгөтэй хөх даалимбаар тэр өдрөө тэрлэг эсгэж» эр нөхрөө ялсан цэргийн баяр хөөртэй «эргээд ирэх өдрийг хүлээн эвхэн эвхэн тавьсан» үйл явдлыг уянгалаг аястайгаар өгүүлж улмаар дайны хор хөнөөл хүн ардын амьдралд хэчнээн их гай тарьсан тухайд эгэл тэр бүсгүйн амьдрал дундуур энэ дайны аюул гарахгүй эргүй эм, эцэггүй хүү, эзэнгүй дээл орхин» хагацал авчирсан эмгэнэлт хувь заяаг харуулан «ямар их үнээр ялалт ирсний учир утгыг урнаар дүрсэлсэн юм. Уг найраглал дайны хор хөнөөлийг үзэн ядах сэтгэл төрүүлээд зогсохгүй «Эр цэргийн эхнэр гэдэг эмэгтэй төдий нэрийг хэлдэггүй хортон дайсны сум онодоггүй хоёр амины нэгийг хэлдэг» учрыг өгүүлж эр цэргийн эхнэр, журамт хань бүсгүйн ялалтад итгэсэн сайхан сэтгэл, амьдралдаа тохиолдсон гуниг, зовлонд бууж өгөөгүйг өөдрөг санаа бодлыг нээн дүрсэлснээрээ онцлог билээ. Иймд найраглалын төгсгөлд «дайчин нөхөр минь дахиад ирэлгүй дайныг үүрд аваад явахдаа өөрөө хэдий амиа алдсан ч өрөөл бусдад амьдрал өгсөн юм» гэдгийг ойлгон «хүлгийн нь тоосыг орчлонд өргөж хүслийг нь гүйцээх хүүтэйг бодож урсан хатсан хөлсийг нь хусаж унаган хонгорыг адуунд нь тавьж... энгэрт дээлийн энд хүрэх эзэн тэнгэрт хүүтэйг бодож хөх даалимбан тэрлэгийг нь эвхэж хүүд нь тавьж авдарт хийгээд»

	 

	Аавын үгүйд аав болсон

	Ард олноо хайрлаж яваарай

	Асар их үнээр олсон

	Аз жаргалаа хамгаалж яваарай!

	 

	хэмээн хүүдээ захиж байна. Зохиолынхоо бүтцийг улам нарийн болгохын үүднээс «Хөх даалимбан тэрлэг» найраглалын өгүүлэмжийн махбодыг зохиогч дор бүрийд нь оноон тавьсан нарийн зохиомжтой бичжээ. «Уг зохиолыг нягтлан үзвэл зохиогчийн «Уянгын оршил» гэсэн нь зангилаа баймаар... орон гэрээ өөд нь татаж хөх даалимбан тэрлэг оёсныг өрнүүлэн бичсэн зохиогчийн «Уянгын өрнөл» гэсэн нь уг найраглалын өрнөлтэй тохирч байна. Зохиогчийн «Уянгын тайлал» гэсэн хэсэг бол цэрэг эрсийг халагдах сургаар эцэг нь сумын төв рүү явж бэр нь хөх даалимбан тэрлэгээ гарган угтахад зэхэж байгаа болон тэр айлд хагацал өнчрөл зарлагдаж байгаа үеийн хурц тод дүрсэлгээ болох тул туйл мөн. «Уянгын үргэлжлэл» гэсэн хэсэг бол уг хурц үйл явдал хэрхэн шийдвэрлэгдэж байгааг үзүүлж «эргүй эм, эцэггүй хүү, эзэнгүй дээл» орхиод явсныг өгүүлж байгаа нь гэнэлтэй атлаа ирээдүй хойчдоо итгэсэн бадрангуй аястай байна16». «Хөх даалимбан тэрлэг» найраглал уран сайхны шилдэг бүтээл болсны учир нь нэгдүгээрт амьдралын үзэгдэл явдлаас утга учрын учгийг олж уран сайхнаар ургуулж бодох, хоёрдугаарт, (үүдэл санааг уран санаа болтол хөгжүүлэн) баатрынхаа дүрийг оноон олж тэр дүрдээ уусан шингэсэн үндсэн дээр дотоод сэтгэлийнх нь өчгийг сонсон бичих, гуравдугаарт дүрийнхээ сэтгэхүйг ийнхүү яруу сайхнаар нээхдээ монгол үндэсний зан заншил, аж байдалтай гүн холбоотой бичиж ардын аман зохиолын уламжлалыг орчин үеийн яруу найргийн сэтгэлгээтэй хослуулан шинэчилж уран тод дүрслэл бүтээх зэрэг урлах эрдмийн бүтээлч эрэл хийсэнд оршино. «Хөх даалимбан дээл» найраглалыг хэрхэн бичсэнээ зохиогчийн дурсан өгүүлснээр бол ЗХУ-ын нийслэл Москва хотноо «М. Горькийн нэрэмжит утга зохиолын дээд сургуульд суралцаж байхдаа оюутны амралтаар 1963 оны өвөл нутаг буцах замдаа галт тэрэгний нэгэн бүхээгт хошууч, генерал Цэрэндорж, Халх голын дайнд явсан ахмад комиссар Пэлжээ нартай хамт аян замын ганзага нийлэн хууч хөөрч явах үедээ Халх голын дайны үед фронтод байлдаж явсан цэрэг эрчүүдэд ар гэр, амраг садан, албан үйлдвэрийн газрын ажилчин албан хаагчдаас үй олон захидал ирж тэр ч байтугай сайхан дээл илгээн» ялан дийлэхийн итгэл хүлээлгэдэг байсныг сонссоноос «дээл... ямар сайхан сэтгэл, яасан их хайр итгэл вэ?» хэмээн санаа сэдэж «энэ дээлийг хэн хүний үр хэнд зориулж ямар эдээр яаж хийсэн, эзэн нь эдэлсэн эсэх гэх зэргээр мөшгөн «олон оньсого тайлж17» ургуулан бодсоор 1969 онд уг найраглалыг туурвижээ. Ийнхүү уг дээлийг оёсон эгэл сайхан монгол бүсгүй эр цэргийн журамт гэргийн дүрийг оноон олж дайнд яваад эргэж ирээгүй дайчин эрийн хүүд эцэгт нь зориулж оёсон дээлээ хадгалж авдарт хийх хүртэл зохиомжийн боловсруулалт хийн хүмүүсийн дүрийг уран санаагаар ургуулан бодож олоод «дүрдээ уусан шингэж» найраглалынхаа гол дүр-бүсгүйн бодлыг сэтгэл зүрхээрээ чагнан бичсэн байна. Ийм учраас найраглалын эхэнд «хөдөө нутгийн хөх алсад хөл хүнд шинэхэн бэр ардын хувьсгалт улаан цэргийн ар гэр болж» үлдэхдээ «хүний хүүд хайртайн эрхээр хүлгийн тоос зүрхэндээ унагаж хүлээх хоногийн эхэн шөнийн хүйтэн дэрэнд хацраа хайрч... өрхний хошуу тэр шөнө өрөөсөн даль шиг тоононд хөдөрч хоймор буусан сарны туяа хоёр хуваасан толь шиг байсан»-ыг бүсгүйн нүдээр харж сэтгэлээр нь мэдрэн зураглаж улмаар зохиолын төгсгөл хэсэгт эр нөхрийг нь угтахаар явсан хадам аав сумын төвөөс эмээлтэй морь хөтлөн эргэж ирээд уяан дээр бууж «гэр лүүгээ нэг явах гэснээ гэнэтхэн зогтусаж хэсэг зогссоноо хонгор морины эмээлийг авч хоёр бүүрэгт хазаарыг нь сойн... үеийг эзэлсэн буурал хайлаас үндэс тасран гуйвлаж байх шиг сүртэй өвгөн эмээл тэвэрсээр сүүдэр шиг нааш айсуй» явааг дүрслэх үедээ «зохиолынхоо баатарт уусан шингэсний хүчинд хагацал ирснийг зарлан «төмөр дөрөө ёолон харшихыг» сонсон дүрсэлсэн байна. Ялангуяа, цэрэг эр дайнд үрэгдсэн тухай бичээгүй атлаа дүрслэл бүр нь хагацал ирснийг төлөөлөн өгүүлсэн найраглалын төгсгөлийн энэ хэсэгт дүрслэл туйлын уран тод болсон бөгөөд «үйл хөдлөл бүр нь кинонд жүжигчний дүр бүтээх сэтгэхүйн гүн илэрхийлэл мэтээр дүрслэгдэн улмаар кадр кадраар хувааж болохуйц дүрслэгдсэн тодорхой эвлүүлгээр утга санаагаа гаргаж... хүний сэтгэхүйн дотоод гүн хямралыг үзүүлсэн нь эгээ л кино жүжигчний тоглолтыг дэлгэцээс харж болж байгаа үйл явдлыг үггүйгээр ойлгох шиг болж байна гэхэд хилсдэхгүй18». Эмээлийн «төмөр дөрөө ёолон харшиж» хагацал зарлан «эрлэг дайны хүйтэн савар эвдэрсэн сэтгэл тэмтрэх цагт «хөл доорх газар дайвж хөх ногоон улаанаар эргэж хүний орчлонд барьц алдахдаа хүүгээ л тэврэн» авч байгааг дүрсэлсэн хэсэг найраглалын үйл явдлын туйл болсон шигээ асар их хүнд үнээр ялалт ирснийг учрыг өгүүлсэн уран тод дүрслэлийн оргил мөн. Д. Пүрэвдорж эл найраглалдаа монгол үндэстний аж байдал, зан заншлыг урнаар нээн аман зохиолын өв уламжлалыг шинэчлэн хөгжүүлж чадсан юм. Эл найраглалд бүсгүй нөхөртөө торго дурдангаар бус даалимбаар дээл хийсэн тухай өгүүлсэн нь зохиолын баатрууд эгэл жирийн хөдөлмөрч малчин хүмүүс болохыг харуулж буй болж тэр даалимба «тэнгэр өнгөтэй хөх» буй нь «мөнх хөх тэнгэр» хэмээсэн монголчуудын уламжлалт ойлголтын дагуу үхэлгүй мөнхийг бэлгэдсэн санаа юм. Энэ тухайд зохиогч «Эхлээд би зохиолоо «цэнхэр чисчүү тэрлэг» гэж нэрлэв. Энэ нэр чихнээ сонсголон нүднээ содон санагдсаныг яана. Гэтэл цэргийн гэргий надад «тийм сайхан чисчүү байхгүй. Надад хөх даалимба л бий. Миний нөхөр эгэл малчин. Ажил гоёл хоёрын аль алинд нь таарах даалимбан дээл хийнэ. Тэгээд өнө мөнхийн бэлгэдэл болсон хөх өнгө, хөх тэнгэрийн өнгөтэй даалимбан дээл хийнэ» гэлээ» гэсэн байдаг19. Нөхөртөө зориулж дээл эсгэн оёж буйг өгүүлсэн хэсэг ардын аман зохиолтой гүн холбоотой бөгөөд үндэсний зан заншил, монгол бүсгүйн дүр, түүний сэтгэлийн орчлонг нээн үзүүлэх талаараа оновчтой болсон юм. Яруу найрагч С. Дашдооровын ажиглан тэмдэглэсэнчлэн,

	 

	Уургын уртыг барина гэмээ нь

	Уужим сайхан суга тавилаа

	Уулын жавар унана гэмээ нь

	Унаган туурай нударга тавилаа

	 

	гэсэн бадгийг нь уншиж байхад

	 

	Хүзүүгээр нь жавар орно гээд

	Хөвөнтэй дүүтүүгээ оёод өгсөн юм аа

	 

	гэсэн ардын нэгэн дууны мөр сонстох шиг болдог бөгөөд «энд зохиолч яруу найргийн уламжлалыг айхавтар сайхан баяжуулж цоо шинэ бүтээл туурвиж байгаа нь ил» байна20. Мөн шинэ дээл мялаах үг, ардын бүүвэйн дууны хэлбэр зохиомжийг дуурайлган агуулгыг шинэчлэн бичсэн хэсгүүд эл найраглалд бий нь аман зохиолын уламжлал шинэчлэлийн жишээ болж байна. 

	Дайн тулалдааны явцыг огт дүрслээгүй атал түүний хор хөнөөлийг сэтгэл шимширтэл өгүүлсэн «Хөх даалимбан тэрлэг» найраглал утга агуулгаа гүн сэтгэмж, уран санаа бүхий тод дүрслэлээр нээн харуулснаар онцлогтой билээ. 

	Д. Пүрэвдоржийн найраглалд орчин үеийн хүмүүсийн амьдрал үйлс, сэтгэл санаа тод томруун туссан байдаг. Үүнд Эрдэнэтийн бүтээн байгуулалтын тухай «Зэсэн уулын бичээс», эмч нарын ажил үйлсийг тусгасан «Сайн цагийн мянган бурхан», Монгол зөвлөлтийн сансрын хамтарсан нислэгийн сэдвээр «Тэнгэрт хайлсан тууль», өнөө үеийн хүмүүсийн хайр сэтгэлийн нандин чанарыг нээсэн «Гэргий» зэрэг найраглалаа туурвисан бөгөөд нэгдэлч малчин ардын амьдрал үйлс, сэтгэл оюуныг тусган «Шарлингийн хар Хас», «Арван тавны сар», «Сэгс цагаан богд» зэрэг бүтээлээ туурвисан юм. 1970 хэдэн оны үеийн илгээлтийн эзэн-залуу малчдын дүрийг уран яруу тусгасан зохиолын тоонд Д. Пүрэвдоржийн «Сэгс цагаан богд» найраглал зүй ёсоор ордог бөгөөд сэтгэлтэй хархүүдээ тэмээчин бүсгүйн илгээсэн захидал хэлбэрээр бичсэн л найраглалд «Асга шаргих хадан хавчилд Аргаль нь хоньтой нийлэн байдаг... Алаг тууз шиг эрээн цайдамд Адуу нь хулантай уралдан байдаг Тэнгэрийн хиаз шиг цагаан цээлд тэмээ хавтгай туйлан байдаг... Нэр нь хүртэл шүлэг шиг нээрээ сайхан нутаг» болох говь нутгийн байгалийн гоо үзэсгэлэнг урнаар дүрсэлсэн шигээ «Хангайн гоёлыг говьд өмсгөн хотын соёлыг хөдөө хүргэн... хот хөдөө адилхан болох хойчийн өдрийг ойрхон болгож залуу насныхаа хамаг өнгийг зах нутагтаа өгөх хувь заяандаа бахархан «задгай шаргал хөлгөн говьдоо зандан шатар шиг зуун тэмээгээ үүрийн туяагаар өрж үдэш болтол нүүж яваа» тэмээчин бүсгүйн дүр төрхийг аятайхан харуулсан билээ. Найраглалд гарч буй тэмээчин бүсгүй бол «Хангайн гоёлыг говьд өмсгөж, хотын соёлыг хөдөө хүргэх... хувь заяаг хувьсгалч буурлууд хайрласанд» бахархан түүнийг хэрэгжүүлэхэд зориг шулуудсан илгээлтийн эзэн-залуу малчин юм. Тэр бээр «уулс тийшээ хаяа тэлсэн үүлс дээшээ дээвэр тулсан улсын маань чандмань эрдэнэ Улаанбаатар сайхан» гэж бахархан «халуун ус хананаасаа аваад цахилгаан зууханд цайгаа чанах» хотын соёлд татагдаж байгаа боловч түүнийг бэлэн зэлнээр амар хялбар эдлэх бус харин хотын соёлыг хөдөлмөр бүтээлээрээ хөдөө бий болгох хувь заяагаа ухамсарласны учир «Тэнгэрийн энэ л хаяандаа тэмээчин эгэл заяандаа Сэгс цагаан богддоо сэтгэл хоргодоод болохгүй» байна. Иймд «их говийг холоос харахад ихэмсэг алс нь хүйтэн ч гэлээ илчтэй хөрсийг нь алгаар дарахад илүүрийн ул шиг халуун, голдоо хүртэл халсан юм шиг говийн заг хатуу ч гэлээ нарны илчинд ноцтол халсан нарийхан мөчир нь ногоон» байдгийн зэрэгцээ «цагаан суурин хээр босож цахилгаан дэн гэрт асаж цэнхэр говьдоо манай нэгдэл цэцгийн мандал дэлгэж» буйн учир «Сэгс цагаан богд ууланд сэтгэл байвал жаргал байна» гэдгийг учирлан «нар шиг говьдоо таныг урья, сар шиг гэрээ энд барья» гэж сэтгэлтэй хүндээ хандан бичиж буй нь хөдөөгийн уул талаар соёлын үрийг тарьж яваа манай өнөөгийн залуусын нийтлэг дүр юм. Уянгын найраглалд шинэчлэлт хийн 1960 хэдэн оны үеэс монголын яруу найргийн гол төлөөлөгч болон тодорсон энэ зохиолч ардын аман яруу найргийн дүрслэлийн хэлбэр загварыг жирийн сониучирхан дуурайдаг биш бодит байдлыг дүрслэх, утгыг тодруулах хамгийн оновчтой хэлбэр болгон сонгож авсан байдаг. «Хөх даалимбан тэрлэг» найраглалдаа Халхын голын дайнд баатарлагаар амь үрэгдсэн дайчны эхнэр эцгийнх нь гавьяаг хүүдээ дурсан түүний үйлсийг залгамжлахыг захиж буй үгийг ардын бүүвэйн дууны хэлбэрээр бичсэн байдаг бол «Сэгс цагаан богд» найраглалд уул усны нэрийг толгой сүүл холбон шүлэглэн хэлдэг газрын нэрийн шүлгийн уламжлалыг ашигласан байна. Монголчуудын дотор сүртэй уул, уужим тал, сайхан бэлчээр, элбэг устай булаг зэрэг ардын аж амьдралд чухал ачтай газруудын нэрсийг шүлэглэсэн байдаг (Дамдинсүрэн, 1984, 6) нь хүүхэд залууст газар зүйн ойлголт өгч уул усны нэрсийг танилцуулан тогтоолгох зориулалттай юм. Газар нутгийн нэрсийг ийнхүү шүлэглэн хэлдэг нь цээжлэн тогтооход хялбар дөхмийг бодолцсоны зэрэгцээ яруу сонсголонтой байдлаараа гоо сайхны зохих нөлөө бүхий бөгөөд үүгээрээ эх нутгаа хайрлан бахархах сэтгэгдэл төрүүлэхүйц ажээ. Тухайлбал, 

	 

	Анагай гурван цоохор

	Ажин гурван ширдэг

	Ах дүү гурван хаалга

	Арц гурван богд

	Асгат гурван сээр

	Алтай гурван цэнхэр

	Алаг гурван тэх

	 

	гэх мэтээр Алтай, говь нутгийнхаа олон газрын нэрийг цээжээр шүлэглэн хэлдэг уламжлалыг дуурайлган «Сэгс цагаан богд» найраглалын тэмээчин бүсгүйн захидалд, 

	 

	Ай даа сайхан говь минь

	Алтан шаргал говь минь

	Анагай гурван цоохор

	Ажин гурван ширдэг

	Ах дүү гурван хаалга

	Аман гурван сээр

	Ар гурван дэл

	Алаг гурван шанд

	Задгай гурван хээр

	Зах гурван бамбуу

	 

	гэх мэтээр уул усыг тоочин шүлэглээд улмаар

	 

	Нэр нь хүртэл шүлэг шиг

	Нээрэн сайхан нутаг

	 

	хэмээн эх нутгаараа бахархаж буйг дүрсэлсэн нь уран сайхны оновчтой шийдвэрлэлт болсон юм. 

	«Лениний тухай бодол», «Төрийн түмэн эх» найраглалууд суут хүмүүсийн дүрийг тусгаснаараа төдийгүй, ардын аман яруу найрагтай гүн холбоотой байдаг зохиолчийн онцлогийг тод харуулснаараа нийтлэг шинжтэй. Эдгээр бүтээлд Ленин, Сүхбаатар нарын тухай өгүүлэхдээ намтарчлан тоочих, ерөнхийлөн магтахаас зайлсхийн магтаал шүлгийн уламжлалыг уран санаагаар баяжуулан бичсэн юм. Тухайлбал «Төрийн түмэн эх» найраглалд морь бөхийн цол магтаалын хэлбэр зохиомжийг ашиглан, баяр наадмын магнай түрүүлсэн бөх, хурдан хүлгийн цолыг дуудаж буй байдлаар засгийн газрын ордныг харан баганат асар, Сүхбаатарын талбайг наадмын өргөн дэвжээтэй зүйрлээд ухаа хонгор морьтой улсын их жанжны хөшөөг амьдчилан дүрсэлж ардын хувьсгалын удирдагч Д. Сүхбаатар, түүний домогт хүлэг морь-ухаа хонгорын тухай улс нийгмийн түүхтэй гүн холбоотойгоор магтан дуулсан юм. Д. Пүрэвдорж яруу найргийн амин сүнс аман зохиолын уламжлалыг баяжуулан шүлэглэдэг найрагч билээ.: «модны ур үндсийг нэг хүн олоод түлэхийн аргагүй эд хэмээн хаяж байхад нөгөө хүн ихэд олзуурхан олон талаас нь шинжин үзсээр орсон буур сийлэн омог сүрийг өвч илтгэн бишрүүлнэ. Сүхбаатарын талбайд очсон минь тоо алдсан. Гэтэл зуны нэг нарлаг өдөр түүгээр зорчин явтал засгийн газрын ордон их хөлгөн асар мэт, их талбай наадмын дэвжээ мэт сэтгэлд буув. Түүнээс үүдэн Сүхбаатарын хөшөөг харахад нийгэм алгасан хурдалсан эзэн хүлэг хоёрыг хүний манлай, хүлгийн магнай хэмээн эх орныхоо алдар цолыг төрийн асрын өмнө дуудмаар санагдсан. Ийнхүү «Төрийн түмэн эх» найраглал бүтсэн21» бичсэн байна. Д. Пүрэвдорж 1980 хэдэн онд манай яруу найрагт хэсэг хугацаанд удтал үгүйлэгдэж байсан «Туульсын том найраглалын төрлөөр «Бурхад ба хүмүүс» гэдэг бүтээлээ хэвлүүлж найраглалыг төрөл хэлбэр, утга агуулгын талаар баяжуулах талаар урьдын адил «Төрийн түмэн эх» хэвээр яваагаа харуулав. 

	«Бурхад ба хүмүүс» туульсын найраглалд 1924—1940 он буюу Монгол оронд ардын хувьсгалын ялалтыг бэхжүүлж хөрөнгөтний биш хөгжлийн замд баттай зогсох үеийн нийгмийн амьдралыг «Эрээн Бат хаан хэмээх хоёр сайхан уулын хормой бэл, Харлин Шарлин хэмээх хоёр сайхан голын хоймор уулзал саваар нутагтай ард олны хувь заяагаар төлөөлүүлэн үзүүлжээ. Туульсын энэ найраглалд гарч байгаа үйл явдал хөдөөгийн нэгэн сумын нутгаар хязгаарлагдаж байгаа боловч ганц дусал нь нуур далайнхаа усны найрлагын бүхий л шинжийг хадгалдаг шиг зурвасхан энэ газарт болсон явдал тухайн үеийн улс орны амьдралын бүхий л үзэгдлийг төлөөлж байна. Хувьсгалаар эрх чөлөөгөө олж улмаар ардын засгийг бэхжүүлэх үйлсэд идэвхтэй оролцсон ард Балжин, эрдмийн шимийг хүртэн эмч болсон эмэгтэй Дүүриймаа, хурц ширүүн тэмцэлд чиг алдсан зүүнтэн Батхүү, баруунтан Аравжаа нар болон алдагдсан эрх ямбаа эргүүлж авах гэж санаархсан хошуу ноён, хүрээ ламтан, хятад пүүсийн данжаад, америкийн жуулчин, тэдний гар хөл бологсод зэрэг хөрөнгөтний бус хөгжлийн замын үеийн нийгмийн тэмцэлд оролцсон анги давхаргын төлөөлөгчид «орон тоогоороо» бүрэн гарч тэдний хоорондын харьцаа, зөрчил туульсын найраглалын үйл явдлыг өрнүүлэн тухайн үеийн нийгмийн амьдралын хандлагыг илэрхийлж байна. Түүхийн хүрдийг буцааж эргүүлэх гэж санаархсан лам ноёд ардын засгийн бодлого, хувьсгалт өөрчлөлтийг эсэргүүцэхдээ хуурмаг үгээр хувьсгалын эсэргүү зорилгоо нуусан Шадав гэлэнгээр гар хөлөө хийж, нохой Зэвэг мэтээр нүд чихээ болгон хүрээний лам нарыг зэвсэг барин босохыг уриалж үүнийг нь Халхын буяныг хулгана шиг мэрэн, хачиг хувалз болсон хятад пүүсийн данжаад, «Хөх монголын үзлээр буйл хийж байгаад хөрөнгө мөнгөний шуналаар бурантаг болгон баяд ноёдыг нь барууны замаар хөтлөх» гэсэн америкийн жуулчин нар далдуур турхиран ийнхүү «орхимжтой лам», «отогтой ноён», «омогтой баян» гэсэн олон «бурхад» эх оронд тэрсэлж бузар нүгэл үйлдэн «түүхийн хогийг ухаж хуучин төрийн зомголыг түүх гэж оролдсон» ч хүн бурхан хоёрын үзлийн их дайнд хүмүүс бурхдыг ялж үнэний замыг олсон»-ы ачаар «эргэх дөрвөн цагийн ая жамыг дагаж Эрээн батхаан уулынхны аж төрөл хувьсан эрин үеийн хувьсгал хуучин амьдралыг дайрч эрэг голдирлыг нь сольж шинэ замаар эргүүлсэн» түүхэн үнэнийг эл найраглалд харуулжээ. Энэ нь нийт улс орны түүхэн үйл явц, нийгмийн амьдралын үзэгдлийг хоёр голын хоорондох хөдөө нутгийн аж байдал, хүмүүсийн дүр, үйл явдлын тодорхой дүрслэлээр цомхотгон хураангуйлж харуулсан тусгал бөгөөд иймд уг зохиол агуулгын хувьд шүлэглэсэн романы хэмжээнд дүйлгэн ярьж болохуйц өргөн цар хүрээтэй болжээ. Нөгөө талаар эл найраглал зохиомжийн хувьд сонин болжээ. Найраглалын үйл явдал орон зай, цаг хугацааны аль алинаар хязгаартай бөгөөд орон зайн хувьд Эрээн Батхаан уул, Харлин Шарлин голуудын сав газраар хязгаарласан бол цаг хугацааны эхэн төгсгөлийг 1924, 1940 он буюу гол баатар Батхүү нутагтаа ирж буй хоёр өөр үеэр зааглажээ. Ийнхүү Батхүү хувь заяаныхаа эгзэгтэй хоёр мөчид өнгөрсөн амьдралаа дурсан цэгнэж нутгийнхаа уул усанд хандсан сэтгэлийн өчгийг найраглалын эхэн төгсгөлд оруулсан байна. Найраглалд уул ус байгалийн зураглал, үйл явдлын дүрслэл, зарим дүрийн сэтгэлийн өчиг хослон гарч тус бүртээ тодорхой үйл явдал, утга бүхий олон жижиг бүлэг хэсгээс бүрдэл болж буй нь амьдралыг өргөн цар хүрээтэй дүрслэн харуулахдаа зохиолыг хөвөрсөн урт нуршуу болгохоос зайлсхийсэн уран дүрслэлийн эрэлтэй холбоотой юм. Найраглал нийтдээ олон жижиг бүлэг хэсгийн зүймэл шинжтэй болсон шиг бүлэг хэсэг бүр нь уран нарийн дүрслэлүүдийн хослол цогцолбороос бүрджээ. Үүнийг,

	 

	Сумын төвд хөлсөж

	Тэг гортиг татаж

	Сургуулийн багачууд хөдөөгөөс

	Тэнхимд давхих болов

	Монгол трансын машин

	Эрээний хажуугаар дүнгэнэж

	Морь мал үргээн

	Эрэл сурал болов

	Эгшигт хайрцаг дуулахад

	Эмгэд өвгөд гэнэдэн

	Хүхээг нь шагайлгаж инээлгэв

	Сүүдэр зураг авдаг хүн

	Сумаар ирэхэд лам нар

	Сүнсгүй болгодог юм гэж

	Сургуулийн хүүхдийг айлгав

	 

	хэмээн тус бүрдээ бие даасан олон жижиг дүрслэлийн хослолоор нэгдмэл утга илэрхийлэн хөдөө нутагт хувьсгалт өөрчлөлт, шинэ соёл түгсэн тухай өгүүлснээс ажиглаж болно. Ийнхүү янз бүрийн жижиг хэсэг, өнгөний хослолыг зүйн эвлүүлж панорама зураглал, мозайк дүрс бүтээдэг шиг хувьсгалын эхэн үеийн нийгмийн бүхий л давхаргыг төлөөлөхүйц олон хүний амьдрал, хөдөө нутгийн аж байдлыг харуулсан нь нийгмийн амьдрал үйлсийг монгол зургийн аргаар асар өргөн дэлгэцнээ уран тодорхой дүрсэлсэн» монгол орны нэг өдөр» хэмээх алдарт зургийг санагдуулнам. «Бурхад ба хүмүүс» найраглалд аман зохиолын уламжлалыг орчин үеийн яруу найргийн сэтгэлгээтэй хослуулан цэцэн цэлмэг хэллэг, уран тод дүрслэл, сонин сэтгэмжтэй бичдэг зохиолчийнх нь урлах эрдмийн онцлогийг харуулахуйц олзуурхам хэсэг цөөнгүй бий. Уран дархан хүний тухай «ардай зорж арслан архируулдаг, будаа зорж буга урамдуулдаг» гэх буюу эсвэл харамч шунаг хүнийг дүрслэхдээ:

	 

	Эрх ишигний төлөө

	Эмээлийн нь ганзагыг хэмлэсэн

	Эрхий ороох сур

	Эзнээс нь нэхсэн гэдэг

	Гал ноцоодог модоо

	Гурваар савхлан боож

	Ганс, зул, дэн гурваа

	Нэг чүдэнзээр асаадаг гэдэг

	 

	хэмээн уран хэтрүүлгийг чадамгай хэрэглэж хаана нь ардын цэцэн билэг, хаана нь найрагчийн уран хэллэг байгааг ялгахын аргагүй туйлын уран цэцэн дүрслэлтэй шүлэглэжээ. Мөн баян Доной гэгч архи ууж согтуурч агсан тавихдаа мориноосоо шавхайд унасныг дүрслээд, 

	 

	«Шашин төрийг мандуулсан

	Хаан богд эзэн гэж

	Шавхай дотор хэвтэн

	Харанхуй болтол дуулав»

	 

	гэсэн нь согтуу хүний хөглөсөн тухай дүрслэл төдий бус хуучин нийгмийн төлөөлөгчид хийрхэлдээ согтууран түүхийн шавхай дотроос хаант засгийг магтан дуулавч тэдний горьдлого хэзээ ч бүтэхгүй гэсэн уран санаа юм. Түүнчлэн түмэн гэлэнгийн хайлан гэгч шашны ёслол дуусмагц лам нар хөдөөлөн айл айлаар зочлон төвөг чирэгдэл болдог тухайд

	 

	«Эрээн Батхааны бэл

	Намрын ой шиг хөглөрч

	Энд тэндгүй лам нар

	Навч шиг шарлан бууна»

	 

	гэсэн нь хувцас өмсгөлийн нь өнгийг зүйрлэсэн төдийгүй шашин ламын суртал намрын навч шиг үеэ өнгөрөөснийг илэрхийлсэн уран дүрслэл болсон бол хуучин хүрээний зэргэлдээ ардын төрийн сумын төвийг байгуулсны дараа «Хүрээ замыг (хөндлөн) огтолж хүмүүсийн шинэ зам Онгон сум руу хөтөлсөн» тухай өгүүлсэн нь гадаад өнгөний зураглалаар үл барам хувьсгал хуучин нийгмийн замыг таслан хааж хөгжил дэвшлийн шинэ үйлсэд хөтөлсөн тухай зөн бэлгэдэлт дүрслэл болжээ. Мөн энэ найраглалд Батхаан уулын өчил, Аравжаад хандан нарны хэлсэн үг, тэнгэр ноён хоёрын яриа зэрэг байгалийн юм үзэгдлийг хүнчилсэн хэсэг буй нь орчин үеийн уран зохиолд элбэгшиж буй болзолт уран дүрслэлийн аргыг өргөн ашигласны гэрч юм. Ийнхүү эл найраглал уран яруу дүрслэл, цэцэн цэлмэг хэллэг болрын таст адил гялалзсан арван мянга гаруй мөр шүлгээс бүрдэл болж буй нь олзуурхам ажээ. Гэвч «Бурхад ба хүмүүс» найраглалыг уншихад уянгын бэсрэг найраглал туурвих талаар туршлагажсан ч гэлээ түүнээс бичлэг дүрслэлийн арга, дүр бүтээх, утга илэрхийлэх онцлогийн хувьд өөр туульсын томхон найраглал бичихэд зохиолчид туршлага дутсан нь ажиглагдаж байна. Туульсын зохиолын сонгодог уламжлалаар хүмүүжсэн уншигчдад түүний нэг гол онцлог болох үйл явдлын эхлэл, өрнөл, зангилаа, тайлал зэрэг бүтэц хэсгүүд энэ найраглалаас үгүйлэгдэж болзошгүй болсон нь олон хүний явдлыг зэрэгцүүлэн өгүүлснээс зохиолын үйл явдал учир шалтгааны нарийн холбоотойгоор нэг шугамд холбогдож чадалгүй хэт задгайрсантай холбоотой юм. Тухайлбал гол дүр Батхүүгийн холбогдолтой үйл явдлыг ерөнхийлөн тоймлох, алгасан товчлох байдлаар бичжээ.

	Монгол аман зохиолын баялаг уламжлалд өсөж Зөвлөлт оронд явж суралцан дэлхийн сонгодог яруу найргийн шилдэг дээжистэй танилцсан Д. Пүрэвдоржийн бүтээлийн өвөрмөц онцлог нь ардын аман зохиолын цэцэн цэлмэг хэллэгийг орчин үеийн яруу найргийн сэтгэлгээтэй хослуулан уран тод дүрслэлтэй бичдэгт оршино. Яруу найрагчийн бүтээл ардын аман зохиолтой нягт холбоотой бөгөөд түүний тансаг сайхан охь шимийг шингээн авсан байдалтай билээ. Энэ нь ард олны ахуй амьдрал зан үйлийг нарийн тусгаж шүлэг зохиолынх нь хэл яруу тансаг байдаг шинжээр аяндаа илэрдэг юм22.

	«Үг бол утгын утсанд хэлхэх эрдэнэс мөн. Онож хэлсэн үгийн тунгалаг талстын цаанаас шүлгийн санаа нэвт гэрэлтэх ёстой. Ардын хэл үгсийн их далай. Чухамхүү тэр далайгаас оновчит үгийг олж, ончтой газар нь тавьж сурахыг үг эзэгнэх эрдэм гэвэл зохилтой. Эерүү үг эхийн элбэрэлтэй, эзэрхэг догшин үг сумын хөнөөлтэй23» гэдэг хэмээн БНМАУ-ын төрийн шагналт яруу найрагч Дэндэвийн Пүрэвдорж бичсэн байдаг. 

	Д. Пүрэвдоржийг яруу найрагчийнх нь хувиар хамгийн товчоор тодорхойлон хэлье гэвэл чухам «Үг эзэгнэх эрдэм эзэмшсэн хүн» гэхэд бүрэн болмоор санагдана. Энэ тухайд жишээ татан тайлбарлах юм бол бараг бүх шүлгээс нь эш татах болно. Харин энэ удаа Зайсан толгой дээрх Зөвлөлтийн дайчдын хөшөөн дээр шигтгэсэн хоёр мөр «Энд зөвлөлтийн дайчдын дурсгалыг тэнгэрт нартай хамт мөнхлөв. Газарт галтай хамт дархлав» гэж жишээг үүгээр бүрнээ гаргаж болно24.

	Д. Пүрэвдоржийн яруу сайхан хэллэг, уран цэцэн зүйрлэл, амьдралын гоо сайхныг танин мэдэх чадвар, яруу найргийг олон жил эрхэлсэн их туршлага бол монголын яруу найргийн үнэт баялаг мөн бөгөөд түүний шууд болон эчнээ олон шавь нар байгаа нь манай одоогийн залуу яруу найргийн жишээн дээр харагдаж байна. Жар далаад оны цэцэн цэлмэг яруу найраг, яруу найрагчдын бүхэл бүтэн эгнээ Пүрэвдоржтой ихээхэн хэмжээгээр холбоотой юм25. 

